
ASO LUA, 8 OKETOPA 2019 

 

  Na tauaofia le Fonotaga a le Fono Aoao Faitulafono i le itula e 9:16 i le 

taeao, e tusa ai ma Polokalame o Fonotaga a le Palemene 2019/2020. 

 

Tatalo. 

 

  FOFOGA FETALAI:  Ou te faasilasila atu ua toe amatalia Taualumaga ma 

Galuega a le Fono Aoao Faitulafono. 

  E avea lenei avanoa ou te faatalofa atu ai ma le agaga faaaloalo i lau Afioga i 

le Palemia faapea foi nisi o le Kapeneta ma sui usufono mamalu o le 

Palemene, faapea nisi sa faapena ona toesea ma malaga atu i atunuu e mamao 

ona o nisi o fonotaga faava o Malo. E i ai le manatu e le uma upu, e le lava foi 

le gagana e faamatala ai le loloto ma le lautele o le agalelei ma le alofa o le 

Atua, peitai, o le Atua lava ia o le alofa ma le alofa mutimutivale, e faapena 

ona toe faafoi mai lo outou soifua ma le ola ua mafai ai ona tatou feiloai i 

lenei taeao. O lupe lava sa vao eseese a o lenei ua fuifui faatasi i le amataina o 

le tatou galuega i lenei taeao fou. Ua ou manatu ua faapea foi ona manuia le 

faafofoga tapuai mai a Lana Afioga Mamalu O Le Ao o le Malo faapea foi  

Sui o le Fono a Sui Tofia aemaise o le atunuu, Taitai o Ekalesia faapea foi le 

aufaigaluega paia a le Atua. E faapea foi ona momoli atu le faafetai ma le 

faamalo i Ofisa Sili o Pulega o Matagaluega ma Faalapotopotoga a le Malo, 

ona ua mafai ona tatou maua lenei taeao fou. 

 

 

MALELEGA MAI LE AO O LE MALO 

 

“TUSI mo: 

 

 

Le Fofoga Fetalai: 

 

 

E tusa ai ma le Mataupu 59 o le Faavae o le Malo Tutoatasi o Samoa, ua ou 

tuuina atu nei le maliega i le Fono Aoao Faitulafono, na te iloiloina ai le 

Tulafono Tau Faaofi ua faaalia i inei: 

 

1. Tulafono Tau Faaofi o Teuteuga o le Tulafono o le Faafoega o 

Lafoga 2019. 

 

TUUINA ATU i lou nei Lima i lenei aso 4 o Oketopa 2019. 

 

 

 

(Sainia) Tuimalealiifano Vaaletoa Sualauvi II 

  O LE AO O LE MALO” 

FAAALIGA MAI LE TAITAI O LE MAOTA 

 

E tusa ai ma le Tulafono Tumau 76 a le Palemene ua tuuina atu nei le Faaaliga 

i le Fono Aoao Faitulafono, mo le iloiloina o le Tulafono Tau Faaofi ua 

faaalia i inei: 

 

1. Tulafono Tau Faaofi o Teuteuga o le Tulafono o Faiaoga 2019. 

2. Tulafono Tau Faaofi e Soloia ai le Tulafono Mai le Upega o 

Tulafono 2019. 

 

TUUINA ATU i lenei aso 7 o Oketopa i le tausaga 2019. 

 

 

 

 

Hon TUILAEPA Dr. Sailele Malielegaoi 

TAITAI O LE MAOTA 

 

 

SAUNOAGA O MALIU 

 

  Na faasilasila aloaia e le Fofoga Fetalai le tuumalo o nisi o tamalii sa avea 

ma Sui Usufono o le Palemene o Samoa i tausaga ua mavae. 

 

1. O le Afioga VAATIUOLA Lautolo Misi, o le sa avea ma Sui Usufono 

o le Palemene mo le Itumalo Faaalaalafaga o Aiga i le Tai, Paeaiga o 

le 1996-2001. 

 

Na filifilia mai le Afioga VAATIUOLA Lautolo Misi i le aso 14 Me 

1996, ma faatautoina i le aso 16 Me 1996. 

 

Sa avea le Afioga VAATIUOLA Lautolo Misi ma Sui Usufono o le 

Komiti o Tulafono Tau Faaofi, Talosaga, Sosaiete Faa-Palemene o 

Malo o le Taupulega, Leoleo ma Falepuipui ma Fanua ma Suafa, ma 

le Komiti o Oloa Gaosia Tulaga Muamua ma Mataupu tau Pisinisi, 

Alamanuia ma Leipa.  

 

O ia o se sui usufono o le Vaega Faaupufai e Puipuia Aia Tatau a 

Tagata po o le HRPP. 

 

2. O le Afioga ia Hon FAAMOETAULOA Ulaitino Faale Tumalii, o le 

sa avea ma sui Usufono o le Palemene o Samoa i le Paeaiga o le 

2011-2016, mo le Itumalo Faaalalafaga o Gagaemauga Nu.3. 

 

Sa avea le Afioga ia Hon FAAMOETAULOA Ulaitino Faale 

Tumalii ma Minisita o le Matagaluega o Punaoa Faalenatura ma 

Siosiomaga, e aofia ai ma le Esetete Tausi o Samoa, Vaega o Puipuiga 

o Mala Faalenatura, ma le Ofisa o le Vaaitau. 

Tuuina atu o Pepa 

 

Na filifilia mai le Afioga ia Hon FAAMOETAULOA Ulaitino Faale 

Tumalii i le Palemene i le aso 14 Mati 2011, ma o Ia o se sui usufono 

o le Vaega Faaupufai a le HRPP. 

 

Ia avea ia lenei avanoa e fai ai A’u ma sui o le Palemene e molimoli 

atu ai faamaisega ma faamafanafanaga i le paia ma le mamalu o 

Itumalo Faaalaalafaga, aemaise Aiga, faapea Faletua ma nofo a alo o 

sui mamalu ua faapena ona tuumalo ma valaau i ai le Atua. 

 

  Na tutulai filemu le Maota mo le minute e tasi e faailoa ai lo latou faaaloalo 

i sui usufono ua tuumalo ma faamuta e le Atua la latou auaunaga. 

 

 

TUUINA ATU O PEPA 

 

  Na tolaulauina e le Failautusi Pepa nei ua faataatia i luga o le Laulau a 

Fono, e tusa ai ma T.T.49(2). 

 

1. P.P.2019/2020 Nu.90, Lipoti Faaletausaga a le Matagaluega o 

Faamasinoga ma Pulega Tau Faamasinoga 2017-2018. 

2. P.P.2019/2020 Nu.91, Lipoti Faaletausaga a le Ofisa o le Loia Sili, 

2017-2018. 

3. P.P.2019/2020 Nu.92, Lipoti Faaletausaga a le Matagaluega o le Va i 

Fafo ma Fefaatauaiga 2017-2018. 

4. P.P.2019/2020 Nu.93, Lipoti Faaletausaga a le Faalapotopotoga o 

Taui mo Faalavelave Faafuasei 2012. 

5. P.P.2019/2020 Nu.94, Lipoti Faaletausaga a le Faalapotopotoga o 

Taui mo Faalavelave Faafuasei 2013. 

6. P.P.2019/2020 Nu.95, Lipoti Faaletausaga a le Faalapotopotoga o 

Taui mo Faalavelave Faafuasei 2014. 

7. P.P.2019/2020 Nu.96, Lipoti Faaletausaga a le Faalapotopotoga o 

Taui mo Faalavelave Faafuasei 2015. 

8. P.P.2019/2020 Nu.97, Lipoti Faaletausaga a le Faalapotopotoga o 

Taui mo Faalavelave Faafuasei 2016. 

9. P.P.2019/2020 Nu.109, Lipoti a le Komesina o Sulufaiga i le Tulaga o 

Aia Tatau a Tagata Soifua, Iuni 2019. 

10. P.P.2019/2020 Nu.111, Lipoti a le Ofisa o le Komesina o Faiga Palota 

i le Palota Laitiiti a le Itumalo Faasaleleaga Nu.2. 

11. P.P.2019/2020 Nu.112, Lipoti o Galuega a le Ofisa Suetusi a Samoa 

Iulai 2018-Iuni 2019. 

12. P.P.2019/2020 Nu.113, Lipoti a le Ofisa Suetusi e uiga i Tulaga 

Faaletonu Iulai 2018-Iuni 2019. 

TUUINA ATU O LIPOTI A KOMITI FAA-PALEMENE 

 

  Na tolaulauina e le Failautusi Lipoti a Komiti Faa-Palemene ua faataatia i 

luga o le Laulau a Fono e tusa ai ma T.T.52(5). 

 

1. P.P.2019/2020 Nu.98, Lipoti a le Komiti o Tupe Maua ma Tupe 

Totogi i le P.P.2019/2020 Nu.7, Lipoti Faaletausaga a le Matagaluega 

o Tupe 2016/2017 & P.P.2019/2020 Nu.8, Lipoti Faaletausaga a le 

Matagaluega o Tupe 2017/2018. 

2. P.P.2019/2020 Nu.99, Lipoti a le Komiti o Tupe Maua ma Tupe 

Totogi i le P.P.2019/2020 Nu.14, Lipoti Faaletausaga a le Falemeli o 

Samoa 2018. 

3. P.P.2019/2020 Nu.100, Lipoti a le Komiti o Tupe Maua ma Tupe 

Totogi i le P.P.2019/2020 Nu.19, Faamatalaga o Tupe a le Malo 2018. 

4. P.P.2019/2020 Nu.101, Lipoti a le Komiti o le Vaega tau le 

Tamaoaiga i le P.P.2019/2020 Nu.9, Lipoti Faaletausaga a le Ofisa o 

Fuainumera Faamauina 2017/2018. 

5. P.P.2019/2020 Nu.102, Lipoti a le Komiti o le Vaega tau le 

Tamaoaiga i le P.P.2019/2020 Nu.68, Lipoti Faaletausaga a le 

Matagaluega o Faatoaga ma Faigafaiva 2017/2018. 

6. P.P.2019/2020 Nu.103, Lipoti a le Komiti o le Vaega tau le Va 

Fealoai i le P.P.2019/2020 Nu.3, Lipoti Faaletausaga a le Auaunaga 

Faa-Soifua Maloloina a le Atunuu 2017/2018. 

7. P.P.2019/2020 Nu.104, Lipoti a le Komiti o le Vaega tau le Va 

Fealoai i le P.P.2019/2020 Nu.4, Lipoti Faaletausaga a le 

Matagaluega o Leoleo 2017/2018. 

8. P.P.2019/2020 Nu.105, Lipoti a le Komiti o le Vaega tau le Va 

Fealoai i le P.P.2019/2020 Nu.10, Lipoti Faaletausaga a le Auaunaga 

a le Falepuipui ma le Toefuataina 2018. 

9. P.P.2019/2020 Nu.106, Lipoti a le Komiti o le Vaega tau le Va 

Fealoai i le P.P.2019/2020 Nu.12, Lipoti Faaletausaga a le 

Matagaluega o Tina ma Tamaitai, Atinae o Nuu ma Afioaga ma 

Agafesootai 2017/2018. 

10. P.P.2019/2020 Nu.107, Lipoti a le Komiti o Tulafono Tumau i le 

P.P.2018/2019 Nu.167, Lipoti a le Pule ma Suetusi Sili i le Fono 

Aoao Faitulafono Iulai 2015-Iuni 2016 & P.P.2018/2019 Nu.168, 

Lipotia le Pule ma Suetusi Sili i le Fono Aoao Faitulafono Iulai 2016-

Iuni 2017. 

11. P.P.2019/2020 Nu.108, Lipoti a le Komiti o Tulafono Tumau i le 

P.P.2018/2019 Nu.165, Lipoti a le Ofisa Suetusi a Samoa e Uiga i 

Tulaga Faaletonu 2016-2017 & P.P.2018/2019 Nu.166, Lipoti a le 

Ofisa Suetusi a Samoa e Uiga i Tulaga Faaletonu 2017-2018. 

12. P.P.2019/2020 Nu.110, Lipoti a le Komiti o le Vaega tau le 

Tamaoaiga i le P.P.2019/2020 Nu.6, Lipoti Faaletausaga a le 

Faalapotopotoga o Taui mo Faalavelave Faafuasei 2017 & 

P.P.2019/2020 Nu.89, Lipoti Faaletausaga a le Faalapotopotoga o 

Taui o Faalavelave Faafuasei 2018. 

TULAFONO TAU FAAOFI E SOLOIA AI NI TULAFONO  

MAI LE UPEGA O TULAFONO 2019 – faitauga muamua 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI: Ou te tulai atu ma le agaga faaaloalo, e faatalofa atu i 

lenei taeao fou i le maleifua mai ma le alafai mai i fanuga lelei o le paia o lo 

tatou Maota nei aemaise foi o le faafogafoga mai a lo tatou atunuu i ona 

tulaga faalupe. Ou te tulai atu ai ma le faaaloalo e faatu le lafo,   Ina ia 

faitauina nei le Tulafono Tau Faaofi e Soloia ai ni Tulafono mai le Upega o 

Tulafono 2019 i lona faitauga muamua. 

 

  Faaluaina e le Sui Palemia, Minisita mo Faatoaga ma Faigafaiva ma le 

Minisita mo Galuega, Felauaiga ma Atinae Eseese. 

 

  Na faamaonia le lafo ma faitauina le Tulafono Tau Faaofi e Soloia ai ni 

Tulafono mai le Upega o Tulafono 2019 i lona faitauga muamua. 

 

 

TULAFONO TAU FAAOFI O TEUTEUGA O LE TULAFONO O 

FAIAOGA 2019 – faitauga muamua 

 

  FOFOGA FETALAI:  Ou te tapa lau Afioga i le Minisita mo Aoga, 

Taaloga ma Aganuu. 

 

  Afioga Hon LOAU SOLAMALEMALO KENETI SIO (Minisita mo 

Aoga, Taaloga ma Aganuu):  Lau Afioga i le Fofoga Fetalai, ou te tulai atu 

ma le agaga faaaloalo i lenei taeao, malo afua ailao ua maua, alafai foi i 

fanuga lelei le paia o le Maota nei aua lana Fonotaga usu. 

  Ae ua ou tulai atu lau Afioga i le Fofoga Fetalai e faatu le lafo,   Ina ia 

faitauina nei le Tulafono Tau Faaofi o Teuteuga o le Tulafono o Faiaoga 

2019 i lona faitauga muamua. 

 

  Faaluaina e le Minisita o Tupe ma le Minisita mo Faamasinoga ma Pulega 

tau Faamasinoga. 

 

  Na faamaonia le lafo ma faitauina le Tulafono Tau Faaofi o Teuteuga o le 

Tulafono o Faiaoga 2019 i lona faitauga muamua. 

 

 

TULAFONO TAU FAAOFI O TEUTEUGA O LE TULAFONO O LE 

FAAFOEGA O LAFOGA 2019 – faitauga muamua 

 

  FOFOGA FETALAI:  Lau Afioga i le Minisita o Tupe Maua ou te tapa ma 

le faaaloalo. 

 

  Afioga Hon TIALAVEA FEA LENIU TIONISIO HUNT (Minisita mo 

Tupe Maua): E muamua ona faatalofa atu i lau Afioga i le Fofoga Fetalai, 

aemaise foi le Palemia, le Kapeneta ma le paia o le Maota nei aemaise o le 

faafogafoga a lo tatou atunuu. 

Tulafono Tau Faaofi o Teuteuga o le Tulafono o le Faafoega o Lafoga 

2019 – faitauga muamua 

 

  Lau Afioga i le Fofoga Fetalai ou te faatu le lafo,   Ina ia faitauina nei le 

Tulafono Tau Faaofi o le Tulafono o le Faafoega o Lafoga 2019 i lona 

faitauga muamua. 

 

  Faaluaina e le Minisita o Tupe, Minisita mo Aoga, Taaloga ma Aganuu ma 

le Minisita mo le Soifua Maloloina. 

 

  Na faamaonia le lafo ma faitauina le Tulafono Tau Faaofi o le Tulafono o le 

Faafoega o Lafoga 2019 i lona faitauga muamua. 

 

 

LAFO MO LE FAATAATIAESE O TULAFONO TUMAU 101(1) 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI:  Lau Afioga i le Fofoga Fetalai ou te faatu le lafo,   Ina ia 

faataatiaese Tulafono Tumau 101(1) ina ia avanoa ai le faitauga faalua o 

Tulafono Tau Faaofi ia ua maea le faitauga muamua i le aso fono lenei. 

 

  E le i faaluaina le lafo. 

 

  Na faamaonia le lafo. 

 

 

TULAFONO TAU FAAOFI E SOLOIA AI NI TULAFONO MAI LE 

UPEGA O TULAFONO 2019 – faitauga faalua 

 

  FOFOGA FETALAI:  O le lafo mo le faataatiaese o Tulafono Tumau, ou te 

tapa ma le faaaloalo lau Afioga i le Palemia. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI:  Lau Afioga i le Fofoga Fetalai, ou te tulai atu e faatu le 

lafo,   Ina ia faitauina nei le Tulafono Tau Faaofi e Soloia ai ni Tulafono mai 

le Upega o Tulafono 2019 i lona faitauga faalua. 

  Lau Afioga i le Fofoga Fetalai ua motu le mea talu ai le faalavelave mai o le 

Failautusi. O le a toe alu atu. 

  Lau Afioga i le Fofoga Fetalai, ou te faatu le lafo,   Ina ia faitauina nei le 

Tulafono Tau Faaofi e Soloia ai ni Tulafono mai le Upega o Tulafono 2019 i 

lona faitauga faalua. 

 

  FOFOGA FETALAI:  Malo faafetai, ua faatuina mai le lafo ina ia faitauina 

nei le Tulafono i lona faitauga faalua, e pei ona malele ma saunoa i ai le 

Palemia. 

  O avanoa foi nei e tuuina atu e saunoa faamalamalama i ai, e tusa ai foi o 

lenei Tulafono i ona itu aoga. 

Tulafono Tau Faaofi e Soloia ai ni Tulafono mai le Upega o 

Tulafono 2019 – faitauga faalua 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI:  Lau Afioga i le Fofoga Fetalai, o aga lava nei i le tulaga o 

le malolo o le tatou au lakapi. 

  Lau Afioga i le Fofoga Fetalai, ou te faatu le lafo,   Ina ia faitauina nei le 

Tulafono Tau Faaofi e Soloia ai le Tulafono mai le Upega o Tulafono 2019 i 

lona faitauga faalua, ma ou te fia tautala faamalamalama i ai. 

 

  Faaluaina e le Minisita o Tina ma Tamaitai Atinae o Nuu ma Afioaga ma 

Agafesootai ma le Minisita mo Galuega, Felauaiga ma Atinae Eseese. 

 

  FOFOGA FETALAI:  Malo faafetai. E i ai le manatu e leai e le faigofie o 

lea faatoa taunuu mai i le aso ananafi lau Afioga i le taimi o le afiafi. E tau ma 

se toa i lau Afioga i le malosi. O le alofa lava o le Atua e faapena, e pei lava e 

taunuu ai upu e fai i Fasitoo, o Muliaumasealii, o le agalelei o le Atua e 

puipui, leoleo i lau Afioga i lou toesea i le atunuu ona o Fonotaga ma le 

tapuaiga foi o le tatou au. Malo faafetai. 

  Ou te manatu o le avanoa lenei e te saunoa ai e tusa ai o lenei Tulafono. O le 

Tulafono foi, o ananafi sa fai ai le pre-sitting ma le semina a le tatou 

Palemene. O le tele lava o nei Tulafono ua maea ona faamalamalamaina. Ua 

faapena foi ona manino auofala i itu aoga na mafua ai ona tuuina mai lenei 

Tulafono, mo le lelei o le atunuu ma le agai i luma. O le mea foi la lea e leai 

na o sina au saunoaga lava, ia po o ua lava foi le faamalamalamaga lea ananafi 

ae se i tuu atu le avanoa i le paia o le Palemene. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI:  Lau Afioga i le Fofoga Fetalai e fai tonu lava le feiloaiga 

lena ananafi ou te le i auai, o lea ou te i le va o Iapani ma Niu Sila. Ou te le i 

auai la, ae sili ona ou faamalamalamaina pea se i ou malamalama foi au i le 

Tulafono.  

  O le Tulafono lenei lau Afioga ma le mamalu o le Maota, e 3 ona fuaiupu. O 

le Fuaiupu 1 o le Igoa Puupuu ma le Amataga. 2; o le Soloia o le Tulafono. 3; 

o aiaiga ma le faasaoina ma le tau soloaiga. 

  O le Fuaiupu 1 la o le Igoa Puupuu ma le Amataga o le Tulafono e Soloia ai 

le Tulafono mai le Upega o Tulafono 2019, amata faamamaluina i le aso e 

tuuina i ai le maliega a Le Ao o le Malo. 

  E 17 le aofai o Tulafono o le a soloia, e mafua mai i le fautuaga ma galuega 

na faatino faapea lona faamatalaina, o lea o le a ou faamatalatalaina atu. 

  E mai i le 2017 i le 2018, sa galulue ai le Komisi o le Toefuataina o Tulafono 

e faailoa mai pe fia le aofai o ni tulafono a le Palemene, a o i ai e tusa ma le 

287 le aofai o Tulafono e oo mai ia Tesema i le 2018. O lona uiga ua sili atu e 

talu mai i lena taimi. Ae tau mai ia Tesema i le 2018, e 287 Tulafono eseese o 

lea o lo o faafoe ai lo tatouMalo e ala i le faagaoioiga o Tulafono e fitoitonu i 

lea Matagaluega ma lea foi Matagaluega. 

Tulafono Tau Faaofi e Soloia ai ni Tulafono mai le Upega o 

Tulafono 2019 – faitauga faalua 

 

  Sa suesue ma mataitu, po o ai tonu lava Matagaluega po o Faalapotopotoga a 

lo tatou Malo po o Ofisa foi ua faatuina faapitoa faale-faavae, o lo o fitoitonu i 

ai le faatinoina o lea tulafono ma lea tulafono, i le tulaga lea o le pule faale-

tulafono. 

  Ma le vaega e 3, ina ia faailoga ma faamautinoa mai e le Matagaluega lava ia 

po o le Faalapotopotoga, po o le Ofisa foi faale-Faavae, po o a tulafono o lo o 

i lalo o le latou vaaiga. Ua matua tuai tuai lava, ua leva. Ma e fautuaina foi le 

soloia, tulata mai po o le toe iloiloina atoatoa ma toe faaleleia. Sa faia nei 

faatalatalanoaga ma faatino suesuega eseese i Tulafono ma Matagaluega e 15 

a lo tatou Malo faapea foi Ofisa faale-Faavae e 5, Ofisa faaletulafono e 5, ma 

le 33 o Faalapotopotoga a lo tatou Malo. O lona uiga, e 58 le aofai o 

Matagaluega faapea foi ma Faalapotopotoga Tumaoti ma Ofisa eseese a lo 

tatou Malo sa faatalatalanoaina ma lo tatou ofisa faapitoa lea, o le Komisi o le 

Toefuataina o Tulafono uma a lo tatou Malo.  

  Na faamaonia e le Kapeneta le Lipoti faaiu a le Komisi na tuuina mai ai 

faaiuga o le iloiloga, faapea foi ma nisi o fautuaga a le Komisi, mulimuli ane 

ona faamaonia foi lea e le Palemene lenei. O lona uiga ua maea lava ona 

tuuina mai i le Palemene lenei i nisi o ana fonotaga talu ai. O le Tulafono Tau 

Faaofi la lenei na mafua mai ma fofogaina e le iloiloga lena a le Komisi o 

Toefuataina o Tulafono a Samoa. Ua manaomia ai le soloia, o le aotelega lea, 

ona ua le toe faaaogaina ia Tulafono po o ua maea le aoga ma le faatinoina i 

atinae po o fuafuaga na mafua ai lea Tulafono. Pe ua i ai foi ni aiaiga ua tuu i 

totonu o isi Tulafono a lo tatou Malo o i ai nei ma ua le toe manaomia ai 

Tulafono nei ua tuai, o lona uiga ua overstayer uma lava le 17 lea. 

  E 17 Tulafono lea ua aumai ina ia soloia i le tulafono Tau Faaofi lenei. I lona 

aotelega o le tele o le 17 lenei o Tulafono na mafai ai ona faia faaunegatupe a 

Samoa mai isi atunuu. O lona uiga afai lava o le nonogatupe na faia i le 1972 

mo se faataitaiga, e aumai lava le Tulafono e mafai ai ona faatino lena 

faamoemoe. Ua tea mamao la le 1972 ma ua uma foi ona fai na fuafuaga sa 

faatinoina i aiaiga o na Tulafono ma e leai se auala e tatau ai ona faamamafa 

ai fua ma faalapopoa tele vale ai tusi tulafono a le Malo i nei Tulafono ua leva 

ona tatau ona soloia. O isi la Tulafono ua tuai e pei o le Tulafono a le Maketi 

a Samoa i le 1927, lea ua leva ona le toe i ai se maketi sa tu i tafatafa ane o le 

Ofisa o le Tinei Mu i le taimi lenei i luma ane o le fale tifaga foi lea sa i ai o 

Polo, ma ua i lalo nei i le taimi lenei i le vaaiga a le Faalapotopotoga Tumaoti 

a lo tatou Malo o le Samoa Land Corporation po o le SLC le vaaiga o maketi 

nei i Salelologa, le maketi i Savalalo ae vaaia e le ACC po o le 

Faalapotopotoga lea o lo o nafa ma Taui mo Faalavelave Faafuasei. O isi uma 

Tulafono e soloia ua tuai ma ua le tatau ona toe i ai pea i totonu o le aotelega 

po o le upega o Tulafono a Samoa. 

  O le Fuaiupu lona 3 o lo o faaupuina o aiaiga ma le faasaoina ma le tau 

soloaiga, o le fuaiupu lenei e le aafia ai se aiatatau po o se noataga i lalo o 

Tulafono nei, o le a soloia, ma o na aiatatau poo noataga e faaauau pea seia oo 

lava ina faataunuuina le faamoemoe na faapogai ai. 

  O Tulafono foi ua soloia, e faaauau pea le faamamaluina mo le faaauauina 

ma faamaeaina o mataupu i lalo o na Tulafono soloia, faamaea se gaoioiga o 

se mataupu po o soo se mea lava, po o se taualumaga o se faamasinoga pe o lo 

o faauauina pea i lalo o na Tulafono soloia. E ogatasi la le fuaiupu lea ma 

aiaiga o Tulafono o le faauigaina o Tulafono, Interpretation Act 2015 na pasia 

i le 2015, e faatatau i so o se Tulafono e soloia po o se vaega o Tulafono ua 

soloia. O se uluai taimi lenei ua faatino ai se galuega tele faapenei, ae 

maualuga le faamoemoe o le a faatino faavaitaimi lenei taumafaiga ina ia 

mafai ai e Samoa ona fai ana faaiuga ma faiga faavae, faatino ana galuega ma 

fai faaiuga o le vasega o faamasinoga ma limataitaiina Tulafono e pasia e le 

tatou Palemene lenei o Samoa, e faavae i luga o upega o Tulafono e talafeagai 

lelei ma Samoa i nei vaitau. 

  Lau Afioga i le Fofoga Fetalai, o le faamatalaga auiliili lena o le Tulafono 

lenei ua i lumamea lea foi ua matua maea lelei ona faamatalaina, fai mai 

toeitiiti atoa le aso atoa ananafi o faamatala, faamatala, ia ou te ofo foi au i se 

isi e toe fesili se i vagana foi Levaopolo toeitiiti foi tu ae i luga.  

  Lau Afioga i le Fofoga Fetalai, ia o le faamatalaga malamalama lena. 

 

  FOFOGA FETALAI:  Malo faafetai saunoa. O lea ua toe faaopoopo le 

saunoaga a le Palemia e faamalamalama atili lenei Tulafono Tau Faaofi. Ia se 

i tulai mai le sui usufono mo Salega Sasae. 

 

  Tofa OLO FITI AFOA VAAI (Salega Sasae):  Faafetai i lau Afioga i le 

Fofoga Fetalai. E leai e le o se fesili, o le faamalamalama atili e faaopoopo atu 

i le faamalamalamaga a le Afioga i le Palemia. Ia, lau Afioga i le Fofoga 

Fetalai, e le umi se matou faamatalaga i le Tulafono e puupuu lava. Ae alofa 

atu foi e le i lava se faiga malologa a le Afioga i le Palemia. Ia o lena ua uma 

ona e fai le ta lauga aua na o taua, ae se i i ai se taimi ona tatou feiloai lea ma 

le Afioga i le Palemia. Ae auai le sui usufono mo Salega i le tulaga o le 

Tulafono e pei ona aumai. E moni o le matuai tele o Tulafono, si tatou tamai 

atunuu ae o le mea o le Tulafono. A o lea la ua manaia ua aveese le isi vaega 

lea sa i ai, aua o le tele o isi Tulafono o Tulafono o Taaloga a le Pasefika, ia o 

mea o Tulafono o poloketi. Ae na pau lava si vaega lea lau Afioga i le Fofoga 

Fetalai, o le faaupuga o le Tulafono o lo o sau, o le soloia o Tulafono a o 

lumanai le Tutoatasi. 

  E pei la i le matou matau atu, o Tulafono la ia i tua atu o le 1962. Peitai lau 

Afioga, o lo o i ai Tulafono le latest lea e i ai o lea e soloia le 2011. E pei na o 

se faaupuga o le Tulafono lea e avatu ai se lagona lau Afioga. I le matou la 

tuualalo, pe a pe a uma lea Tulafono faapea pei o le South Pacific Games ona 

tuu lea i ai o se 12 masina foi lea e tau faapaleni ai a tatou accounts ma mea 

faapena, ona soloia loa lea, nai Tulafono faapena, nai lo le mea lea o le tuu 

tuu, ia o le mea la lea e i ai o le faaputuputu o Tulafono ua le tatau ona toe 

faaaogaina. 

  O le isi vaega lau Afioga i le Fofoga Fetalai, o lea ua aumai nei le Tulafono, 

po o le a ua aumai e soloia ae faaauau pea. E faale manino la i ai lou sui 

usufono, ae a pe a faapea, fai se tamai Tulafono foi lele tai pei o le Tulafono 

foi lea na fai ai le reshuffle fai mai e le Kapeneta, ona tuu atoa ai lea o 

Tulafono nei i le faaaogaina i mataupu tuua, po o ni mataupu o aafia ai 

Tulafono tuai ia.  

  O le isi vaega lau Afioga i le Fofoga Fetalai masalo o se manatu mulimuli foi 

lea, pei o le Tulafono lea o aitalafu faamatuu. Ia o le Tulafono lea o le 

Tulafono o le 1990 lea e write off ai aitalafu. Se faamolemole a lau Afioga i le 

Palemia, e mafai lava ona e toe faamanino maia le vaega lea po o a ni vaega 

fou ua faia ai le Tulafono lea o le faamatuu po o le write off o aitalafu a le 

tatou Malo. Ona ua tele a vaega o lo o gugulu ai foi le tatou atunuu, ae a 

malamalama lava, ia ona le afaina lea i le tulaga lea o le write off o aitalafu. Ia 

a o la e lava e feofeoai solo tagata ma kamupani, o la e foi e tulai mai 

kamupani o lo o i ai aitalafu nei a o lea e alu le write off. E fia malamalama i 

ai po o le a tonu le faiga. Pe tai 5 tausaga ua le totogia, write off po o le a se 

faiga ua fai i ai, ina ia matou malamalama. Ma le agaga faaaloalo faafetai. 

 

  FOFOGA FETALAI:  Se i tulai mai le Palemia. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI:  Lau Afioga i le Fofoga Fetalai, e leai se mea e fou o lo o 

totoe i fesili ia e aumai, o lea a ua uma ona ou tali atu o la e avatu manino i le 

Tulafono. E i ai vaega o Tulafono sa pasia i tua atu o le Tutoatasi, e i ai foi isi 

Tulafono na pasia mai luma o le Tutoatasi ae ua le o toe aoga, lea la e pei ona 

taua ai nisi o nogatupe mai faletupe e fai ai tatou atinae. E faapea foi ma 

taaloga sa faatino ai nisi foi o Tulafono faapitoa e fesoasoani i gaoioiga sa fai 

mo le faatinoina i le atoatoa o tatou tapenaga mo taaloga. 

  O le tulaga lea e laga ai mea mo aafiaga faaauau pea, a lea na ou tau manino 

atu le tulaga o le ogatasi o fuafuaga ia ma Tulafono foi na pasia atu i le Maota 

lenei, o le faauigaina o Tulafono, faaupuga Interpretation Act, lea sa ou tau 

manino atu, lena e faamatala ai i ina o a noataga o totoe i Tulafono ia ua 

soloia e faaauau pea seia oo ina faamaea noataga a le tatou Malo. 

  O le vaega lona 3 lea ma o tulaga na faaletulafono o lea e mulimulitai i ai 

teuteuga nei. O mea nei o aitalafu a tagata i le Malo, se i fai atu sina 

faataitaiga, e pei o aitalafu ia mo le totogiina o tiute, o lea se i avatu 

faafaataitaiga, e i ai taimi e o ane ai toeaiina o tatou itumalo ina ua taunuu mai 

le taavale i luga o le uafu, e $3,000 le tiute, ona fai lea o le feagaiga e totogi 

auauai. Ia o isi o le o atuga lava lena e o atu lava ma o ai e le toe totogia le 

vaega lena, o ituaiga mea la ia aemaise lava tatou nei e i totonu o le Palemene 

e lalata tele ane i ai tagata o tatou itumalo. E lata mai nei lava na alu atu ai foi 

le isi i le talosaga faapea, o la e fai lava le galuega foi a le Minisita ma le 

Ofisa o Tiute, o le fautuaga e le avatua ia te au, e o lava outou e faafeagai ma 

le Matagaluega. Ae faapefea ona maua le tupe e a outou fanau e aumai ai le 

taavale taugata e ova i le $20,000 ae le mafai ona totogia le tamai tiute a le 

tatou Malo? 

  O uiga na o lea e faafeagai pea ma faigata ia, e fai foi o le alofa atu i o tatou 

tagata i le tagitagi mai, ae avatu loa i ai le fesoasoani sosola loa ma o atu ai 

lava e le toe totogia. O ituaiga mea la na o lea e ono oo i ai se faaiuga, e fiu e 

tulituli tagata nei, a o lea lava ua 2, 3, 4, 5 tausaga, a o le mea lena e tuu taimi. 

A silia loa le lima tausaga ona fai loa lea o le gaoioiga e tatau ona fai, i lo le 

faamafiafia ai pea ma faapalapala ai pepa a le Malo. O le tulaga lava lena e 

masani ona fai e latou, o isi taimi e aumai ae toe kiki i fafo e le Kapeneta, toe 

o e toe taumafai. Aua le fiafia i le mea lea o le tuugofie i le faaaoga o le 

Tulafono ae o e tulituli pea tagata nei e totogi mai latou tupe i le Malo lea e 

nofo aitalafu ai. 

  Lau Afioga i le Fofoga Fetalai, o le tulaga lena, a o se apoapoaiga lelei foi ia 

i tatou nei e tupu ai pea mea faapena, o le mea sili o lea ua laga mai. O le taua 

lea o lou laga o le mataupu, o lea ua faafogafoga mai tagata o le itumalo leaga 

o lea foi ua lalata le palota, e le toe faaaoga ai na mea e fai ai ni campaign. Na 

pau lava le mea o le omai tapa loa e le Matagaluega le totogi, aua e omai loa i 

luga o campaign, o lona uiga e le toe maua lena tupe e le tatou Malo. E faigata 

tele lena mea i totonu o Samoa, a o mea e tatau lava ona fai. 

  Lau Afioga i le Fofoga Fetalai, o le tulaga faigata lena o lea e faafeagai nei 

ma le tatou Malo i le taumafai e faatino galuega e atiae ai lo tatou atunuu, a o 

le faafitauli lea e le maua atoatoa tupe e tatau ona maua e le tatou Malo, e le 

gata la i tiute, a o latou o lo o tetele a latou tupe o lo o maua ae mumusu e 

totogi lafoga e faatino ai galuega a le tatou Malo. O le ala lena o lea foi e lupe 

le isi Tulafono lea o lo o sosoo mai ai, ina ia tuu atu i le Minisita o Tiute le 

avanoa lea e mafai ai ona tapa faamatalaga o kamupani latou lea e le o totogia 

a latou lafoga, e uma lea tausaga e le i avea lava ni latou accounts, tala o latou 

tupe e faamaonia ai a latou seleni ua maua ma le lafoga e tatau ona totogi. O 

le tulaga la lena o lea foi e aumai e le Matagaluega o Tiute ina ia faamalosia le 

tulaga lea, ona o le popolega la lea e aumai e le sui usufono. O la e ola lava le 

isi kamupani, e uma atu lea vaai atu ua fai lea fale, a o lea e le o totogia a 

latou lafoga. Ae leai foi se mea e ese ai ma pisinisi iao faletalimalo. O la e 

totogi uma a a latou nogatupe i le faletupe lea o le ANZ ae oo ane i le faletupe 

o le DBS ua le totogia. O mea foi ia o uiga le atoatoa ma le le faamaoni i le 

faatinoga o latou noataga ia e tatau ona totogi lafoga, tatau ona totogi tiute i le 

tatou Malo. O le ala lena o lea e pasi loa ma le Tulafono, ona tatau loa lea ona 

fai le faaiuga e tatau ona fai, aua e fiu lava e toe tuli, a ua oo foi i le taimi ua 

faamuta ai e le Tulafono le umi lea, e mafai ai ona tulituli pea i latou o lo o 

nofo aitalafu i lo tatou Malo. 

  Lau Afioga i le Fofoga Fetalai, ou te faafetai i le sui usufono ona ua lagalaga 

mea ia, a o mea ia, o lea na faamatala lelei atu lava, o lea e i totonu, o lo o taui 

i totonu o le faamatalaga lea na avatu i le Tulafono. 

 

  FOFOGA FETALAI:  Malo faafetai. Ia ma ua manino auofala, o lea foi ua 

maea ona tali le Malo i finagalo o sui usufono e pei ona faaalia. 

 

  Na faamaonia le lafo ma faitauina le Tulafono Tau Faaofi e Soloia ai ni 

Tulafono mai le Upega o Tulafono 2019 i lona faitauga faalua. 

  FOFOGA FETALAI:  E tusa ai ma Tulafono Tumau o le a tuuina atu le 

Tulafono Tau Faaofi i le Komiti o Tulafono Tumau, Mataupu Tau Faiga 

Palota, Talosaga, ma Tofiga Faale-Faavae mo le iloiloina ma toe lipoti mai i 

le Fono Aoao i se fonotaga o lumanai. 

 

 

TULAFONO TAU FAAOFI O TEUTEUGA O LE TULAFONO O 

FAIAOGA 2019 – faitauga faalua 

 

  FOFOGA FETALAI:  Tulai mai lau Afioga i le Minisita mo Aoga, Taaloga 

ma Aganuu.  

 

  Afioga Hon LOAU SOLAMALEMALO KENETI SIO:  Lau Afioga i le 

Fofoga Fetalai, ou te tulai atu e faatu le lafo,   Ina ia faitauina nei le Tulafono 

Tau Faaofi o Teuteuga o le Tulafono o Faiaoga 2019 i lona faitauga faalua, 

ma ailoga a ou toe fia tautala i ai lau Afioga aua o lea ua manino auofala i le 

aso ananafi i le faamalamalamaina, ae a faapea o i ai lava se isi sui usufono 

o fia malamalama ia e augofie lava e tulai atu. Ma le agaga faaaloalo. 

 

  Faaluaina e le Minisita o Tupe ma le Minisita mo Tupe Maua. 

 

  FOFOGA FETALAI:  Ia, pei o le matau foi lena a le Nofoa. Ia, masalo na 

pau lea o le sui usufono o lo o fia tulai mai e fia saunoa. Tulai mai le sui 

usufono mo Faleata Sisifo. 

 

  Tofa LEALAILEPULE RIMONI AIAFI (Faleata Sisifo):  Faafetai lava i 

lau Afioga mo le avanoa. E faatalofa atu foi i lenei taeao matagofie i lau 

Afioga, ua loaloa foi aso o lou malosi. Ia saga faamanuia le Atua i lou soifua, 

aemaise foi le Palemia, malo le malaga manuia ma le paia o lenei Palemene. E 

aoga foi aso faapenei i tatou Fono, aua e seasea foi tatou mafuta, o lea foi ua 

toe tasi le tausaga se i faaali finagalo o sui usufono. O le isi mea mo le silafia 

e le tatou Palemene ma lau Afioga, o lea foi ua ola le tatou Digital TV lea e 

fai e le Malo, le 2AP ma le... ua matua manino lava le vaai mai a itumalo i le 

tou saunoa atu i nei mea matautia ua tatou faia. Faafetai i le Malo ua toe fai le 

TV a le tatou atunuu, leaga e moomia faasalalauga a le Malo ma mea e fai a le 

Malo, o i tatou te tua i ai. E le faalavelavea fua commercial TVs ia o la e tele 

mea e maua ai latou tupe, a o mea a le Malo, e aoga. Faafetai lava i le Afioga i 

le Minisita ma le Minisita Lagolago ma le susuga i le alii pule i nei mea 

matautia ua latou faia. A o le Tulafono, sa ou malamalama i lau Tulafono, a le 

Tulafono lea sa aumai i le 2016 lau Afioga i le Minisita. E tele foi finagalo sa 

faia i ai, a ua manaia le Fono lea ananafi ua toe tupu ai le manatu, e i ai le 

faaletonu o lenei Tulafono Tau Faaofi. Faamalo foi i le Afioga i le Minisita 

mo Aoga, malo i si ou uso vaeane le Afioga i le Minisita i Taaloga o le 

Pasefika, e matautia le mea na fai e oe Loau. O le Associate Minister, e le 

malolo le Associate Minister, alu i tua sau, alu i tua sau, ae le alu e fai taaloga. 

Malo i lau Afioga i le Associate.  

  O le Tulafono lau Afioga, o lea ua toe tuu mai ai, i lou manatu lau Afioga, e 

pei ua toe sui laitiiti le agaga na ala ai ona fau le Tulafono. O le Tulafono i le 

aumaiga i le amataga, e faavae le council ma le lesitala e lesitala uma ai 

faiaoga uma o Samoa. O le tupe la lea e pay ai lesitala ma fees ma laisene, e 

alu la i totonu o le council lea e atiae ai faiaoga ma fai ai lava e latou mea e 

faalautele ai le tomai o faiaoga, ae le alu i le Treasury fund. O le uiga o lau 

tala lau Afioga, a ou faalogologo i le faamalamalamaga foi a le Matagaluega 

ananafi, e pei e foliga mai ua faamamafa e le Malo. E pei e foliga mai ua toe 

avatu e le Malo se avega i luga o faiaoga, ina ia totogi le tupe lea, a o le mea 

matautia lau Afioga, e le aofia uma ai faiaoga, e le o aafia ai faiaoga lea e 

faiaoga i aoga maualuluga, universities. Ia, tailo i ai i lau Afioga, o le mea o le 

faiaoga a o le faiaoga. O le a le mea o le a tatou faia ai lesitala ma fai laisene o 

faiaoga maualalalo, ae faapefea faiaoga ia i luga? Ia manatua foi, sa ou faapea 

i le amataga na o faiaoga a le Malo lea e faapitoa i ai le Tulafono, a o le 

Tulafono lea mo faiaoga uma lava e aofia ai ma aoga a le lotu, private 

schools, aoga uma nei. Afai la ua lesitala faiaoga, aua lea e faapea e faatasi i 

le tausaga, o lau fesili; o le a le mea e toe fai ai laisene e tai tolu tausaga ma 

fai? A tatou tatou talanoa i isi professions ia pei o fomai, o nurses, o loia, o 

accountants, e tuufaatasi uma a tagata nei, vaeane... e le taitai afa le 

faitauaofai o faiaoga. 

  Ia manatua la, o le faamalamalamaga a le Matagaluega e faapea, a uma le 3 

tausaga ona toe sau lea e faafou lou laisene se i vaavaai le Matagaluega po o 

lelei lau tautua. A sau la o lelei, o le mea lea e tatau ona fai, i lou talitonuga, 

tatau ona stamp toe faaauau faafetai. A o le mea lea e tupu, a e sau ua lelei lau 

auaunaga, ona faapea lea, afio mai, ae i ai le tatou cover charge lea e $50 e toe 

totogi pe a faaauau le isi 3 tausaga. E le talafeagai lea mea lau Afioga i lou 

talitonuga. Aua o lona uiga, e tatau lava ona faapea uma tagata faigaluega a le 

Malo, e tatau ona tai 3 tausaga ma o e lipoti ma totogi a latou tai 50 e toe 

faaauau ai i le isi 3 tausaga. E le talafeagai lau Afioga. Ia manatua foi, ua 

feofeoai foi isi vaega omai fai mai i le Malo, aveese mea o asiasi aoga e le 

aoga, a o lea ua toe omai le isi vaega fai mai, se o le mea lena e aoga tele, toe 

omai e toe fai, o le mea lena ua ala ai ona faaletonu le vaaiga o faiaoga ma le 

vaaiga o tamaiti aoga. Ia lea foi ua toe faasaga atu le Malo toe fai. O le uiga o 

lau tala, o lea ua i ai tagata e vaavaaia, o lea ua i ai Pule Aoga, lea ua i ai 

Asiasi Aoga e vaaia performance a nai faiaoga, a o lea la ua tatou toe faatietie 

atu i ai ma lea mea e toe 3 tausaga, toe sau toe alu atu toe sau, alu ai ma le 

taimi o nai faiaoga, ma tupe la nei. Ia manatua la, afai o lea e totogi ai ma tupe 

a private schools, e moni o lea e ave i ai e le tatou Malo le fesoasoani, a o lea 

la ua manao e aumai i totonu o le Teasury fund, ia ou te le o malamalama la. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o le a sese atoa le Tulafono i le lauga a le sui usufono, o le Sui 

Minisita, sa tatau foi ona fesili i lana Minisita e faamalamalama lelei atu le 

Tulafono, a o lea foi sa faamalamalama i le aso ananafi. 

  O le Tulafono o le matua faigofie o le Tulafono Tau Faaofi. Talu lava ona 

pasia le Tulafono Tau Faaofi lenei o lagalaga mai pea le mataupu lenei i le 

faigata i le tulaga o le puipuiga i mea nei tau tupe. E manatua foi lau Afioga i 

le Fofoga Fetalai, o aiaiga o le Tulafono, o a tupe e maua, aumai i totonu o le 

Matagaluega o Tupe e faasoasoa lelei atu ai lea i luga o fuafuaga a le Council 

i le mea e moomia ma agai i ai seleni ina ia aua ai ne i tulai mai ni pefea. O le 

agaga lea o le Kapeneta sa i ai ina ua oo mai le mataupu lenei, se fai se tou 

account e teu ai tou tupe ona pule ai lava lea o outou. A o le mea lea e tupu, e 

oo loa i mea tau tupe, mea tau faalapotopotoga, o, se o le tele ia o le gasu lea e 

i ai. E amiotonu amiotonu lava le toatele, ae oo loa i le tupe pio loa. 

  Lau Afioga i le Fofoga Fetalai, e i ai lava le tala a le isi foi toeaina o le 

atunuu, fai mai lana faamatalaga ia te au, o mea nei o faalapotopotoga, o le a 

se faalapotopotoga e maopoopo le pulega, a e manao loa e talepe, tuu loa i ai 

se $200,000 i o latou aao. Na ona tuu lava i ai faaaogasese loa taape loa ma le 

faalapotopotoga. O lona uiga, o le naunautaiga lea e i ai o le tatou Malo, ia 

maopoopo ma lelei le pulega o le Council lea ma le faalapotopotoga a faiaoga, 

aua ne i oo i ai ni lima mageso o se isi o le Council. A o a mea e manao i ai, 

fai le talosaga faasoasoa atu lea e le Matagaluega o Tupe, o lea e i ai foi 

internal auditors e i ai foi ma external auditors i le Ofisa o le Suetusi a le Malo 

latou te matua tilotilo lelei po o talafeagai, aemaise lava o ni faalapotopotoga 

na o le pau lava lea o le mea, na o le faiaoga lava, ae oo mai loa i mea tau tupe 

ona tupu loa lea o le fesili. O lea foi e tasi lena mea tele lea e tupu foi i totonu 

o le faalapotopotoga o le au lakapi, e tupu foi i le faalapotopotoga o le soka 

ma isi faalapotopotoga i mea nei o sports. E lelei lelei lava, ae oo ane loa i 

mea tau tupe faaletonu loa. 

  Lau Afioga i le Fofoga Fetalai, se o le faigofie ia o le Tulafono Tau Faaofi. 

O le ala lena ua ou vave tulai atu ai, ua alu le aso atoa o e i ai ananafi i i, a o le 

faigofie, o lea o le a e tosoa tosoa lava le Tulafono oo i mea sese ae tuu le fatu 

atoa o le Tulafono, o le puipuigamalu o seleni ma faaaoga tatau seleni i le 

tulaga o le alu atu i le vaitele ae le o le taele magavai o le tatou mataupu. 

  Lau Afioga i le Fofoga Fetalai, o le faasaoga lena o le mataupu. 

 

  FOFOGA FETALAI:  Malo faafetai. Ia se i tulai mai lava le Minisita mo 

Aoga, Taaloga ma Aganuu. 

 

  Tofa LEALAILEPULE RIMONI AIAFI:  Ua uma ona faasao e le 

Palemia. 

 

  Afioga Hon Loau Solamalemalo Keneti Sio:  Lau Afioga i le Fofoga 

Fetalai, e lelei lou fesoasoani atu ou te lagolagoina ai leaga o lea foi o le a toe 

tulai mai le sui usufono, a o lea ua manino auofala e tusa ai ma le 

faamalamalamaga a le Afioga i le Palemia. E puupuu lava ma saasaa le 

Tulafono, ioe. O lea sa faamalamalama ananafi e lau CEO, a o lau CEO o le 

polofesa le mea, ioe. O lona uiga e matua tatau ona malamalama lelei le sui 

usufono leaga o la e faalogologo mai le atunuu e faaoloataua ai foi isi faiaoga 

i le ituaiga saunoaga lea o le totogi o tupe. 

  A o le auga atoa o le Tulafono Autu lea ia amanaia le galuega a faiaoga, o se 

profession, ioe, faataua le galuega, lea la e i ai puipuiga lenei, lesitala ma fai 

le laisene, ioe, ina ia faapena ona amanaia le latou galuega, tutu faatasi ma isi 

profession, loia, accountants, fomai, ioe, ina ia faatauaina, ma ia lagona foi e 

le faiaoga o la e faatauaina lana galuega. O le agaga lea. 

  Lua, ia matua faapena ona aotauina faiaoga ma lava lo latou tomai aua le 

aotauina o alo ma fanau, ia tatou iloa lelei le quality teacher, qualify teacher e 

alu e aoao a tatou fanau, lea la e ala ai ona i ai fuafuaga ia. Na tapena mai le 

2016 le Tulafono Autu, o lea lava e taumafai ina ia faapena ona tino mai ma 

atoausu aua le faamoemoe ia lava taoso faiaoga mo le aotauina o alo ma 

fanau. O le agaga lea o le Tulafono Autu lea e i ai ona teuteuga ia na o le 4 a 

nai teuteuga laiti. Ua manatu ai le council ma le Matagaluega e tatau ona toe i 

ai nai teuteuga ia ina ia faamausali ma faamautu le Tulafono. Ma le agaga 

faaaloalo lau Afioga. 

 

  FOFOGA FETALAI:  Malo faafetai. 

 

  Tofa Olo Fiti Afoa Vaai:  Lau Afioga i le Fofoga Fetalai o se mea e fia 

faasao.  

 

  FOFOGA FETALAI:  Ia, o le a se mea... e le mafai, e le faatagaina le mea 

lea... 

 

  Tofa Olo Fiti Afoa Vaai:  Leai o le mea e fia faasao i le saunoaga a le 

Minisita. 

 

  FOFOGA FETALAI:  Ae le mafai foi ona faasaoina e le isi sui usufono le 

saunoaga a le isi sui usufono. 

 

  Tofa Lealailepule Rimoni Aiafi:  E le faasaoa e le isi sui usufono le lauga a 

le isi sui usufono.  

 

  Tofa Olo Fiti Afoa Vaai:  O lo o i ai i le tatou Tulafono Tumau o se mea fia 

faamalamalama po o se mea e fia faasao, o le ala lena o lou tulai lau Afioga i 

le Fofoga Fetalai. E puupuu lava. 

 

  FOFOGA FETALAI:  Ia, malie ia le sui usufono, o la e ua toe tulai mai le 

sui usufono e faaauau le saunoaga. 

 

  Tofa Olo Fiti Afoa Vaai:  Lau Afioga i le Fofoga Fetalai, o lea ua manino 

mai le saunoaga a le Minisita e oo i lana Tulafono o lo o faamanino mai, o 

tupe ia e laisene ai ma lesitala faiaoga, e agai tonu lava i le Malo, a o la e 

faafofoga mai le atunuu, ua saunoa manino lava le Palemia, o tupe ia e fai e le 

Asosi a Faiaoga, e tai pei lava o tupe ia e ao e le Asosi o Inisinia e o ai i 

totonu o le Asosi. O le fesili la ou te fia malamalama i ai, O ai o oulua ua 

pepeloa le atunuu i le vaega lea o le Tulafono ua aumai nei? Ma le agaga 

faaaloalo. 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi: Lau Afioga i le Fofoga 

Fetalai, o le mea lea e sese ai a tatou mea. Se i ou faitau atua le 

Tulafono.Fuaiupu 1, o le Tulafono pe afai e pasiaina Teuteuga o le Tulafono a 

Faiaoga. 2. O le teuteuina o le Fuaiupu 27 e ala i le suia o upu Fono i le upu 

Matagaluega. 3. Faaofi, faaofi le Fuaiupu fou lea e 44 ina ia aiaia ai e faapea, 

totogifuapauina uma e faatonuina e mauaina e le Matagaluega i lalo o le 

Tulafono e tuuina atu i totonu o le faaputugatupe a le Ofisa o Tupe. 4. 

Teuteuina le Fuaiupu 46 ina ia aiaia ai totogifuapauina, ua faatonuina e 

fuafuaina i le Fono, ma e noatia ma fai fuafua mo le iloiloga ma le faamaoniga 

a le Komiti faatino o Tupe Maua a le atunuu. 

  Lau Afioga i le Fofoga Fetalai, o le tulaga lena o le Tulafono o lea e aafia ai 

tupe o totogifuapau. E faapea foi le fautuaga ina ia ave i o i le Komiti latou te 

iloiloina ia aiaiga uma ia, i le talafeagai ma le le talafeagai ona toe foi mai foi 

lea i totonu o le Fono lenei. Lau Afioga i le Fofoga Fetalai, o le tulaga taua 

lena o le Tulafono. E le o faapea o pepelo se isi, o lea tatou te iloa lelei o mea 

nei o fuafuaga o paketi a le Malo, so o se sene lava e sau i totonu o le Malo e 

tasi lava le mea e alu i ai. E alu i le Matagaluega o Tupe ona aumai ai lea e le 

Matagaluega o Tupe i totonu o le Palemene lenei, latou te aiaia ma fuafua atu 

le faaaluina o lea seleni ma lea seleni. O lona uiga o lea mea e le tatau ona le 

aumaia i totonu ae totogi faapea ona pule ai lea o latou i tua. Aua o le mea 

lena e tutupu ai faalavelave. Lau Afioga i le Fofoga Fetalai, ou te 

faamanatuina le malosi o le tupe na oo lava i lo tatou Alii, na nofo le isi ona 

soo ma faatau i tupe, vaai ua leva ona tilotilo mata i vavega na faia e lo tatou 

Alii. Ae o le a le mea na tupu? Na alu lava faatau lo tatou Alii i tupe, o tupe 

palapala.  

  Lau Afioga i le Fofoga Fetalai, o le matautia lena o le tupe, e ala ai ona fai 

fuafua Tulafono a lo tatou Malo, o a seleni e aumai i totonu aumai pea i 

totonu i le vaitele e faataoto ma fuafua atua ai, ae o le faaaluina o la lava e sau 

i totonu o le Matagaluega, sau lava i fuafuaga a Faiaoga. Aua o Faiaoga latou 

e pau lava lea o le latou matafaioi, o le aoao, o lona uiga e pei ona saunoa le 

Minisita, tuu atoa lo latou taimi i le latou matafaioi na aoaoina ai, o le aoaoina 

o fanau. Ae soia le laa mai i i, i le mea e le oo i ai so latou matata. O le mea 

lena e tupu ai le tele o mea tau toe fufulu. Lau Afioga i le Fofoga Fetalai, e 

manino lava le Tulafono, e ala ona pe foliga e lavelave, o le nonofo o sui 

usufono ma faalavelave mea faigofie. Ao le tulaga lena o lea ua ou faitau atua 

le Tulafono ina ia faafogafoga mai o tatou itumalo na palotaina i tatou i totonu 

o le Maota lenei, tatou te o mai ma fai a tatou galuega. 

  Lau Afioga i le Fofoga Fetalai, o le toe faamalamalamaga lena. 

 

  FOFOGA FETALAI:  Malo faafetai. O lea ua manino ua leai se isi mea. 

Malie le sui usufono mamalu mo Faleata i Sisifo, lau Afioga i le Sui Minisita, 

se i tuu atu le avanoa i le Minisita mo Galuega, Felauaiga ma Atinae Eseese. 

  Susuga Hon Papaliitele Niko Lee Hang (Minisita mo Galuega, Felauaiga 

ma Atinae Eseese):  Lau Afioga i le Fofoga Fetalai, ou te tulai atu ma le 

agaga faaaloalo, e tau faasao le saunoaga a le sui usufono mo Salega ona o lea 

e taua le matou Sosaiete o Suetusi, Sosaiete Inisinia e faapea e tatau ona 

faatutusa le faiga o… Ae manatua foi e le sui usufono mamalu e ese lava 

faalapotopotoga nei, e tumaoti.Ua lesitala, o la foi e i lalo a latou Tulafono, e 

teu lava e latou a latou tupe. A o le Matagaluega a Aoga, o lea e faagaoioi atu 

i le paketi a le Malo, o le eseesega lena. Ma le faaaloalo lava. 

 

  Tofa Olo Fiti Afoa Vaai: Lau Afioga i le Fofoga Fetalai, 

 

  FOFOGA FETALAI:  Ua ou manatu ua manino atoa le faamalamalamaga 

e le Afioga i le Minisita. Ua e silasila atu foi i le naunau tele o le Minisita e 

faamalamalama le mataupu. Ua alu aao o le Minisita, toeitiiti lava aafia ai le 

Minisita o Tupe ma le Minisita o Faamasinoga, o le tau faapupulaga o le 

mataupu. O lea foi ua toe malele ma saunoa le Afioga i le Palemia, ia te au 

lava ia, ua ou matua manino lava i le Tulafono lenei.  

  Po o i ai se isi mea o totoe, faatatau e aua nei toe…..Faaiu maia le saunoaga 

a lau Afioga i le Sui Minisita. 

 

  Tofa LEALAILEPULE RIMONI AIAFI: Faafetai mo le 

faamalamalamaga a le Afioga i le Palemia ma le Afioga i le Minisita. E 

manatua foi lau Afioga, sa tatou i ai ananafi sa ou fesili, o le fesili tonu lava 

lea sa ou fesili ai. Ou te fesili atu la, ou te fia malamalama i le tupe lea, leaga 

o lea e i ai ma mission schools ma private schools. Ae aumai le 

faamalamalamaga a le Matagaluega, e oso mai i le development. Ae a na 

faamatala mai ma faamanino mai faapea o lea ua aumai i totonu o le Treasury 

le tatou tupe lea e toe faasoa atu ai, ma mautu ai ma lelei ai le faasoaga, e le 

toe fesili se isi. 

  O lea foi la e toe saunoa mai le Afioga i le Minisita, e pei o lea ua saunoa i le 

development, aua o le mea tonu lea o lea na tatou talanoa ai ananafi. Afai la o 

tupe ia e aumai e faiaoga e toe alu ia latou mo le develop ina o latou, o le mea 

la lena. Ae faafetai i le Afioga i le Palemia o lea ua ou malamalama ai, ma le 

Afioga i si ou uso a Minisita. Faamalulu atu o le tele o mea a lenei Minisita e 

fai ae pito sili ona lelei lona togatipolo lea ma te inu tipolo ai i afiafi. 

  Lau Afioga o lau fesili mulimuli, i le lesitala, aua o lea la e faatupe… Po o ai 

tonu la e faatupeina le lesitala? Pe o le a faatupe la e le Malo le lesitala a le 

council pe faatupe mai funds ia, pe faatupe i lalo o tupe a le Malo PSC, ia pe a 

i ai se taimi. Ae faafetai lava. O lea la ua manino ma le mea lea lau Afioga, 

afai ua totogi laisene o nai faiaoga ia, e tatau ona aafia uma lava faiaoga. Ma 

le faaaloalo lava faafetai. 

 

  FOFOGA FETALAI:  Se i tulai mai lau Afioga i le Minisita. 

 

  Afioga Hon Loau Solamalemalo Keneti Sio:  E masalo o lea ua manino lea 

tulaga, sausaunoa le sui usufono. O le lesitala lea e saunoa i ai, o le mea e 

tatau ona fai, e tatau ona totogi ma faamautuina. 

  FOFOGA FETALAI:  Malie la se i toe tuu atu le avanoa i sui usufono ia e 

toa 3 e tulai mai. Tulai mai lau Afioga le sui usufono mo Alataua i Sisifo. 

 

  Afioga ALIIMALEMANU ALOFA TUUAU (Alataua Sisifo):  E 

faatalofa atu i lau Afioga, faafetai mo le avanoa mo Alataua i Sisifo. Ua ala 

ona ou tulai leaga e toatele tele faiaoga o lo matou Itumalo. Ae e lagolagoina 

le Tulafono ona o le tulaga lea ina ia ogatasi ma isi Matagaluega a le Malo. O 

Fomai, e i ai le latou lesitala mo le silafia, lea e aumai i Tala o Tupe. O lea e 

totogi uma lava i totonu o le Ofisa o Tupe le lesitala lea, e tasi lava le lesitala i 

lou olaga atoa, e lesitala ai oe po o le certificate lea e taua mai i i, e faamaonia 

ma ta’ua ai oe o le Fomai. O le agaga tonu lava lena o le lesitala lea e aumai i 

i e $100, e tasi lava i le olaga atoa. O le Registration o le renew ina po o le 

faafouina o le laisene lea sa taua lea e $50, e tai 3 tausagsa ma faafou ma 

iloilo po o fai le galuega a le Faiaoga ina ia toe tuu atu i ai le laisene lea 

faiaoga. O lea la e talafeagai le aumai i totonu o le Ofisa o Tupe, aua foi o le 

auaunaga lea e i ai le Faiaoga ma Fomai, o lea e totogi atoa atu i i i totonu o le 

malo. O le eseesega lena, ou te faaluaina ai le finagalo o le Afioga i le 

Minisita o Galuega, e le tuufaatasia ma le au Suetusi le au accountants ma le 

au Loia, aua o le vaega lea e ese lava latou. O latou lena o lea e i tua o 

Faalapotopotoga o lea e feed maia ma aumaia nai tagata laiti ia e i totonu o le 

Malo e auauana ai. O le eseesega lena o professions ia. E le nini faatasia 

professions ia e i tua lea e aumai ai na o nai tagata ia e auauna i totonu i totogi 

ma auaunaga ia e service atoa atu e le Malo ma totogi atu e le Malo. 

  E lagolagoina ai le Tulafono lau Afioga i le Fofoga Fetalai, ma ia ogatasi ai 

foi ma la tatou Tulafono o totogi fuapauina, lea na tatou talia i le tausaga na 

tea nei, ina ia ave uma tau faaee atu e pasia mai e le Revenue Board, ao le i i 

ai ni tau e faaee atu i auaunaga eseese. Manuia le Fonotaga, faafetai mo le 

avanoa. 

 

  FOFOGA FETALAI:  Tulai mai le sui usufono mo Gagaifomauga Nu 3. 

 

  Afioga FAAULUSAU ROSA DUFFY STOWERS (Gagaifomauga Nu 3):  

Malo faafetai i lau Afioga i le Fofoga Fetalai mo lou avanoa. E faatalofa atu 

foi i le Palemia ma le paia o lena itu faapea foi sui mamalu nei ma Samoa ua 

potopoto faapea foi Samoa o faafogafoga mai. E lagolagoina foi e lou sui 

usufono le Tulafono Tau Faaofi e pei ona opea. Ae na o ni nai motugaafa e fia 

tuuina atu, pe fia fesoasoani ai foi i le Tulafono. O le talitonuga o le sui 

usufono, o le Faiaoga o le mea e tatau ona ave uma i ai puipuiga talafeagai, 

ina ia faamalosia ai pe siitia ai le auaunaga faafaiaoga, ona o i lea e faafailele 

mai ai alo ma fanau a Samoa aua le agai i luma o Samoa ma le siitia o le 

tulaga tau le atamai. E faapea foi ona ou fesiligia ai foi le Tulafono lea, aua o 

lea e cover uma ai faiaoga uma lava i totonu o Samoa i i, i le Tulafono lea. 

Ae paga lea, o isi o aoga po o private schools po o mission schools, Aoga a 

Ekalesia ma Aoga Tumaoti, e le o aafia i totonu o le totogiina o totogi o 

faiaoga. O lo o gafatia lava e Aoga Tumaoti nei ma Aoga a Ekalesia le 

totogiina o faiaoga. A o lea o le a o mai uma i totonu i le mea lea, ma o se mea 

ua tatau ona faatino. 



520 

08 OKETOPA 2019 

 

Tulafono Tau Faaofi o Teuteuga o le Tulafono o Faiaoga 2019 

– faitauga faalua 

 

  O le isi vaega e lagolagoina ai tele le Tulafono lea, a faapea o au o le 

Suetusi, ou te tau le i ai i totonu o le Faalapotopotoga a le au Suetusi. Ao le 

faiaoga e tatau lava ona i ai lana ticket lea e tatau ai ona faiaoga. E mafai ona 

ou Suetusi ae le faapea e tatau ona ou i ai i totonu o le faalapotopotoga o 

suetusi. Ma o le mea foi la lea, e tatau ai lava ona lagolagoina le Tulafono lea 

ma ia faatino ma faalaugatasia le tuuina atu e le Malo o le fesoasoani mo 

Aoga tumaoti nei ma Aoga a ekalesia, i le totogina lea o nai faiaoga pe tuu i se 

tulaga o le compromise or subsidise. E na o se tuualalo atu lava i lau Afioga i 

le Minisita, lena itu i lau Afioga i le Palemia ma le mamalu o le Kapeneta, mo 

le agai i luma o le folauga a le Matagaluega o Aoga. Ma lou faaaloalo tele 

lava faafetai. 

 

  FOFOGA FETALAI:  Se i faamuamua le saunoaga a le Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  E tatau ona faamalamalama 

atili, le eseeesega o Faalapotopotoga. O Faalapotopotoga ia sa taua o Loia ma 

Suetusi e i fafo atu o le Malo. E le o ni Faalapotopotoga i totonu o le Malo. O 

Faalapotopotoga e i fafo atu o le Malo. A o Fomai ma Faiaoga, o lea e 

tautuaina le Malo, o le Asosi i totonu o le Malo. O le ala foi lena e fai ma 

faapea ai ona mataitu lelei e le Malo le agai i luma, e aofia ai foi Fomai latou 

aua o lea e agai tatou i i, ae galo ai le isi mea tele lea o Fomai, e tatau foi i 

Fomai aemaise lava le Pulega ona mataitu lelei le faatinoina lelei o a latou 

galuega. I lau matau i le fono a Fomai, e tele foi faafitauli lea e i ai i le Fono a 

Fomai foi latou, le Council i le tulaga o le vaai lelei o le tautua a fomai. Ae le 

o le oso mai ma talanoa i isi mea e le talafeagai ai, ona o nisi o sui la e i totonu 

o le fono a fomai foi latou, sa fai polokiki i inei. O le mea foi la lena e tatau i 

fomai ona aveane tagata e le polokiki e tuu i totonu o le latou fono, ina ia agai 

tasi le latou fuafuaga mo le siitia atili o le tautua a fomai, aua le mamalu o le 

tatou atunuu lea e fai ma lau soo i fafo e togafitia ai, o se luma lena ou te le 

iloa po o afea e muta ai, o le i ai o tatou fomai ae talau uma i fafo le toatele e 

togafitia ai. 

  O lea foi la e taumafai i ai le Minisita ma le Matagaluega ina ia siitia le 

tulaga i faiga paaga ia ma latou o Malo o lo o fesoasoani mai i le tautuaina o 

tatou foi tagata. A o le tulaga o faiaoga ia i aoga i tua, e le o taitai ona gafatia 

e aoga nei a Ekalesia, o lea e sau soo a latou savali i le Malo i le tulaga lea o 

pili o faiaoga, aemaise e moomia foi e i latou ni faiaoga lelei. Afai la e 

moomia ni faiaoga lelei, e moomia foi ni tupe e totogi ai faiaoga i le tulaga ina 

ia faalaugatasia le quality, le maualuga o le aoaoina o fanau i totonu o aoga a 

Ekalesia. O se mataupu e le mafai ona tuumamaina e le Malo ona o le tulaga e 

tatau ai ona vaai totoa le Malo e le gata o fanau a Samoa o lea e aoaoina lelei i 

totonu o aoga a le Malo, ae faapena foi ma fanau a Samoa o lo o aoaoina i 

Ekalesia, ona o le latou anava e fai pea a latou aoga e aoaoina ai ma mataupu 

o le faatuatua. O le ala lena e le mafai le mafai ona tuulafoaia e Ekalesia aoga 

a le fanau, ona e o lua ma aoaoga e faapitoa lava mo lea tapuaiga ma lea 

tapuaiga. 

  O le ala lena e le mafai lava ona tuufau e le Malo le tulaga lea, lea foi e 

mafua ai ona amata polokalame ia o fesoasoani a le Malo, na amata mai lava i 

le paketi o le tausaga e 1984, e na o le $50,000 na mafai ona ave i tua na o 

aoga a Ekalesia, e foliga mai i le laitiiti, ae na pau lena o le tupe sa mafai ona 

taumafai e le Malo i lena taimi, ona o le mea moni lava, e tulai mai le HRPP 

ua gauaano le Malo ua leai se tupe. O le mafuaaga lena o lea na taumafai ai 

loa le Malo, le Faigamalo lenei e faaleleia atoa le tulaga tau tupe a le Malo ina 

ia mafai ona faamatuu atu le fesoasoani ia i tua. O lea la ua oo mai i le taimi 

lenei ua $6miliona ma ua tatau foi ona toe sii i luga le fesoasoani lea a le Malo 

mo aoga i tua, ona o i lea o lo o avea ma toomaga o aoga a Ekalesia. 

  E oo foi la i tulaga afai e manatua i le 7 tausaga talu ai na matua faateia ai i 

tatou uma i le faaletonu o aoaoga a le fanau i mataupu ia faa-Saienisi, o lea 

faatoa iloa ane ai o mea na sa fai i ai faaiuga a faiaoga o le Pasefika, a 

faaletonu togi o tamaiti i le Science, nonofo loa ma tuu i luga. O lona uiga ua 

tuu i luga ma o atu ai tatou tamaiti ua maualuga tele tulaga o latou togi i le 

Science, ae o atu fail mai o ma toe faafoi mai, ona o mea ia sa fai e Komiti o 

aoga a le Pasefika. Lea la na lui ai loa e le Malo tatou authorities, latou 

pulega, e tatau ona faataoto se polokalame mo le aoaoina lelei o fanau a 

Samoa i mataupu faasaienisi, lea la na aumai e le Palemene lenei ma pasia atu 

ai le 60 o le polokalame fou lea a le tatou Malo, ina ia toe aumai ai faiaoga e 

toe aoao i mataupu tau Science lea na fai ma faauu ma toe avatu le isi 60, lea 

na mulimuli mai ai Matagaluega o Aoga a le Pasefika ina ua maua i le 

tulimanu i i e aofia ai foi ma latou, ona saili ane lea i le USP po o le a se fofo, 

ae tau atu e le USP, e lelei ona outou mulimuli i le polokalame lea e faataatia 

mai e Samoa, faaalu tupe e aoao ma faatopetope ai ina ia maua faailoga o le 

60 o faiaoga. O se polokalame taugata ma o se polokalame faavalevalea, ona 

o i ua atagia ai le pau tele o fuafuaga mamao a le pulega o le Matagaluega o 

Aoga. 

  Lau Afioga i le Fofoga Fetalai, o fuafuaga uma ia lea na toe faaleleia atoa, 

lea ua lelei ai aoaoga a fanau i mataupu tau faa-Saienisi, ona o i tonu e 

moomia ai fanau a Samoa mo le fauina o Samoa, ina ia tulai mai o se atunuu e 

maualuga le atinae o le tamaoaiga, i mea nei o auala laupapa e faalagolago i le 

tomai faainisinia. 

  Lau Afioga i le Fofoga Fetalai, o mataupu ia e le o faapea o laaloa ai le vaai 

a le tatou Malo, o lea e fofo ma o le tulaga foi lena e faataua ai i mea nei o 

semina ia e fai soo, ona o le maualuga o fuafuaga, vaai totoa i faiaoga. Afai e 

7 itula e galulue ai i totonu o le classroom, se i vaai totoa po o atoa le 7 itula o 

faaaoga e aoao ai tamaiti. Aua o faiaoga foi latou, o mea o tagata soifua. Ou te 

le iloa pe fia faiaoga e malaga mai Savaii e omai ia te au se i fesoasoani atu i 

ni loans e fia fai aua faalavelave o aiga o le oti, o taulaga, o alofa. Ia ona ou 

mafaufau ifo lea, ua tiai le aoga ae omai i Savaii aemaise pe a omai i le Itu 

Asau. 

  O tulaga la ia e tatau foi i le Ofisa o Aoga ona tilotilo lelei i le tofiga o latou 

e faauluulu i ai aoga i tua i Aoga Tulagalua ma Kolisi po o atoa lelei itula e 

aooga ai tamaiti nei. Aua e mafai lava ona alu atu le isi faiaoga nofonofo ai 

lava ma nofonofo ai lava ma fai isi polokalame ae le papasi tamaiti. 

  Ia ona fai loa lea o le fuafuaga lena lea sa fai i le 7 ea po o le 8 tausaga talu ai 

o le faataoto, e le na o Samoa e aafia uma ai lava le Pasefika, ua tuu faamalosi 

i luga maka o tamaiti ina ia foliga ai ua matua lelei le aoaoina o fanau, lea foi 

e lavea ai ma le tatou Iunivesite. E tatau foi ona tilotilo lelei le Iunivesite i le 

aoaoga o fanau ina ia o atu i fafo i mea o suega, o a tomai e o i fafo o la e 

maualuluga. O le ala foi lena na alu alu lava tau augata Niu Sila e avatu 

tamaiti faainisinia ma faafomai lea ua oo mai nei na o le toatasi lava le 

tamaitiiti e tatau ona alu i fafo i Niu Sila, ona o le tulaga lena e maualuluga 

togi i inei ae o atu faaletonu mai o, ae mafua i se a? E mafua i totonu o le 

aoaoina o fanau, alu atu lava i lalo i vasega muamua e tau lava i vasega 

maualuluga, leaga o aoga tulaga lua e fau atu ai le olaga o le tamaitiiti, a 

faaletonu atu loa lalo i i e te fiu e toe aoao i luga ua le aoga. 

  O le ala la lena e faataua ai e le Malo Aoga Amata leaga o i ina e faavae atu 

ai le soifua aoaoina o le fanau seia oo lava i luga ae faaletonu loa lalo i i, 

faaletonu foi luga ma toatele ai le au talepe fale ma i latou ia e ai mariuana 

ona o le tulaga ua laaloa ai le vaai i lalo i i i le aoaoga o le fanau. 

  Lau Afioga i le Fofoga Fetalai, o le ala lena o lea e taumafai mai ai le 

Minisita ma le Matagaluega ina ia siitia le tulaga o le aoaoga o fanau a Samoa. 

Soifua ma ia manuia. 

 

  FOFOGA FETALAI:  Malo. Ia, ailoga e i ai se isi e toe fia saunoa o lea ua 

manino auofala... 

 

  Afioga Faumuina Asi Pauli Wayne Fong (Nuu Tu Taulaga Sisifo):  Lau 

Afioga i le Fofoga Fetalai, e vave lava si mataupu lea lau Afioga. 

 

  FOFOGA FETALAI:  E le o se mea e toso ai i tua le tatou Fono? 

 

  Afioga FAUMUINA ASI PAULI WAYNE FONG:  Faafetai mo le 

avanoa. E puupuu lava se manatu. E faamauina foi le lagolago a lenei itumalo 

i le taua o le Tulafono Tau Faaofi.  Ae tasi lava si mea lea lau Afioga i le 

Fofoga Fetalai, o se talosaga lea e ala atu i le Matagaluega po o le Ofisa foi o 

Tupe, o lea ua faamauina o lea o le a ao e le Ofisa o Tupe tupe nei mo faiaoga. 

Ae tasi lava si ona lave lau Afioga, o le taimi e talosaga ai e aumai i fafo se 

seleni mai le Ofisa o Tupe. A faapea ua avatu se talosaga, e fai lava si umi o le 

feutanaiga, aemaise foi o faiga faavae a le Matagaluega, ina ia mafai ai ona 

aumai. O lea ua maua le auala e avatu ai se manatu, pe le mafai ona tilotilo i 

se isi faiga ina ia vave ai ona aumai i fafo seleni nei lau Afioga i le Fofoga 

Fetalai. E le gata i faiaoga, ae pei lava o mea uma lava, e fai o le aumai o le 

FK a le Kapeneta, ae... 

 

  FOFOGA FETALAI:  Malo. O lea o le a tali atu lou faafitauli. 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o tulaga faapena, e ala ona tuai faaiuga fai, o le faale manino o se 

mataupu e aumai i le Kapeneta, ae a manino a le mataupu e aumai i le 

Kapeneta e faigofie lava. Pe oo lava ina faataamilo le faaiuga a le Kapeneta, e 

pei la o mea o gasegase, e aumai loa gasegase, e le tau faatalia foi i se 

fonotaga a le Kapeneta. Afai lava o se mataupu e taua ma manino ina ia aua 

ne i faatopelauina se faaiuga ona e i ai se mea faaletonu o aumai ai, ia o le 

tulaga lena e tuai ai. 

  Lau Afioga i le Fofoga Fetalai, o le isi lena togafiti e fai e tagata o fuafua e 

soli se Tulafono e faatopelau ae faale atoatoa ona tapena mai. O le tulaga la 

lena e faigata tele e le o ni tuivalea lea e faia le Malo, e aumai ai ni mataupu i 

totonu o lea e saofafai ai le Kapeneta i totonu e 13 mafaufauga o le Kapeneta. 

O le Kapeneta foi lenei, o le Kapeneta ua leva i totonu o le faiva o faaiuga fai 

e tapa ai mea o lipoti o mea e tatau ona fai. Lau Afioga i le Fofoga Fetalai, o 

le fesoasoani atu lena. E vave lava faaiuga fai pe afai o la e manino ma lelei le 

faataatiaga mai o se mataupu, ae ala foi ona faale manino ma faale atoatoa le 

faataatiaga mai o se mataupu, ona e i ai le lapiti la e i tua atu. 

 

  FOFOGA FETALAI:  Ia, ua uma ona tali le saunoaga a le sui usufono mo 

Nuu Tu Taulaga i Sisifo. Se i tulai mai le sui usufono mo Safata. 

 

  Afioga FAUMUINA ASI PAULI WAYNE FONG:  Lau Afioga i le 

Fofoga Fetalai, e le o masalomia le Kapeneta po o se tulaga faapena, o la e 

malamalama lelei lava o lauia la e i o, o lea foi ua faamaonia i lenei aso. A o 

le tulaga e i ai o le aumai o le approval le FK mai le Kapeneta ae aumai ave i 

le Matagaluega ona faataamilomilo ai lava lea i totonu o le Matagaluega. O le 

mea la lena o lea ou te fai atu ai, ou te le o fesiligia le faaiuga fai a le 

Kapeneta. Ia a fesili atu la i o, ae fai mai, e ese a le FK, ese le matou galuega 

lea e fai. Ia o le mea la lena o lea e fia tuu atu ai i luma i lenei aso e tilotilo i 

ai, e tiga lava ona i ai uma mea e tatau ona fai, ae pei lava o le mea lea o le tuu 

a o lo o faatalitali e e ona seleni nei. Ma le faaaloalo lava. Faafetai lava i lau 

Afioga i le Fofoga Fetalai mo le avanoa. 

 

  Afioga Hon Sili Epa Tuioti (Minisita o Tupe):  Lau Afioga i le Fofoga 

Fetalai o se mea e fia faasao. 

 

  FOFOGA FETALAI:  Malie le Afioga i le Minisita o lea ua maea le 

saunoaga a le sui usufono, o lea ua lava ma totoe le saunoaga a le Palemia e 

kava ai saunoaga nei. E le i i ai i le semina ananafi, a o lea ua toe tuu lava i ai 

le avanoa, o le mea manaia foi o lea ua faapupula ai ua malamalama ma isi sui 

usufono ia sa tau tulai mai. 

 Ia, toe toalua, o le a faaauau a oulua saunoaga pe a tatou foi mai i le tatou 

malologa. O le a faataatiaese Galuega a le Fono Aoao Faitulafono mo lana 

malologa masani ona sosoo ai lea ma sui e toalua ona maea ai lea o lea 

mataupu. 

 

 

  Na faataatiaese Taualumaga a le Fono Aoao mo lana malologa masani i le 

itula e 10:45 ma toe faaauau i le itula e 11:28 i le taeao. 

 

 

  Na toe faaauau felafolafoaiga i luga o le faitauga faalua o le Tulafono Tau 

Faaofi o Teuteuga o le Tulafono o Faiaoga 2019. 

 

 

  FOFOGA FETALAI:  Ua manatu foi ua faaopoopo le faasiligamalosi i le 

Afioga i le Palemia ma le Kapeneta faapea sui usufono mamalu o le Palemene 

e faaauau ai la tatou galuega. 

  E faia le malologa o tulai mai isi sui usufono o Safata i Sisifo ia faapea se 

tasi sui usufono o Falealili. Iaua manatu e le o toe umi foi le tulaga o finagalo 

faaalia o lea ua tali le Malo e faamalamalama ni isi o mea sa fesiligia e sui 

usufono. E ui o lea, e tuu atu pea le avanoa i sui usufono mamalu, o sui 

usufono foi e vave lava lo la pue e vave foi lo la silafia i mataupu sa 

faamalamalamaina. 

 Ou te tapa lau Afioga i le sui usufono mamalu mo Safata. 

 

  Afioga LEAANA RONNIE POSINI (Safata Sisifo): Lau Afioga i le 

Fofoga Fetalai, faafetai mo le avanoa. Ua ou matau ua maea le taliga o le sua, 

faamalositino i lau Afioga ma le mamalu o le Maota, ae e fiafai se manatu i le 

Tulafono. 

  E muamua ona faafetai i le Afioga i le Minisita i le Tulafono ua taatia nei i le 

Laulau a Fono a le Palemene. Ou te faafetai ma ou lagolagoina le Tulafono, o 

le agaga lea o le tulai atu.  

  E pau lava lea i lau Afioga i le Minisita, o lea ua mautu mai ma manino le 

mea lea o le lesitala ma le laisene. O le laisene foi la lea e taua mai e pei o le 

faamalamalamaga ananafi i le tatou mafutaga, e tai 3 tausaga ma faafou le 

laisene lea. Ae manino mai i le faafouina o le laisene, ia i ai agavaa ma 

tapulaa e oo i ai le faiaoga, ona toe faamatuu lea o le laisene. O le auga o le 

faamoemoe lea, ina ia aoaoina pea ma ia tumau pea le lelei ma le agavaa ma 

le faamaoni o tatou faiaoga, aua e pei lava foi ona saunoa le Afioga i le 

Palemia, o le faamoemoe lea o le aoaoina o alo ma fanau aemaise lava le 

tupulaga lalovaoa i Pre Schools ma Primary Schools, lea foi la e i ai le 3 

tausaga lea, ma pei e foliga mai e toe iloilo galuega a le faiaoga ona toe 

faamatuu lea i ai o le laisene lea.  

  Ae pau lava lea o lau tatalo i lau Afioga i le Minisita, ia manatua ifo foi e lau 

Afioga, o tatou Pule Aoga foi ia, o lea e faakonekarate. O lea e tai 3 tausaga 

pe le ua lava ia le… aua e pei e foliga mai o le konekarate lea e 3 foi tausaga 

ia ma toe iloilo ma toe faasalalau ae pe le ua lava loa le laisene lea, e uma lava 

le 3 tausaga ma toe iloilo foi lea o le Pule Aoga, po o ua ausia pea ia… aua a 

pei e laisene pe toe konekarate, ia pei ua taotaomia i ni mea ia se 2. E pei o lau 

lea faaopoopo atu i le Afioga i le Minisita e pei ua taua foi e isi, mea ia o 

totogi.  

  O lea ua manaia o lea o le a aafia uma ai lava aoga uma, o lea foi ua uma ona 

faailoa e lau Afioga ma le Malo, ia e pei o lea o le a oo le faasoa a lo tatou 

Malo i totogi foi lea o Aoga Tumaoti ma Aoga a Ekalesia ina ia laugatasia 

uma ai ia le tatou Tulafono lea, ma le agaga faaaloalo faafetai. 

 

  FOFOGA FETALAI:  Malo faafetai, ia se i tulai mai le sui usufono o 

Falealili Sasae. 

 

  Afioga FUIMAONO TEO SAMUELU TEO (Falealili Sasae):  Faafetai 

mo le avanoa i lau Afioga i le Fofoga Fetalai, manatu lava foi e puupuu lava 

foi se lagona ae o se avanoa lelei foi e faatalofa atu ai i lau Afioga e pei ona 

toesea ai i le falaefu ma le apulusia o tofaga, o lea ua agalelei le Atua e foai le 

malosi. O le matou tatalo ina ia toe faafoisia pea le soifua tului aua tiute ma 

faiva.  

  E faatalofa atu foi i le Afioga i le Palemia, toesea foi aua le auai atu i 

fonotaga ia aemaise foi se upu faalaeiau i le tatou Manu Samoa, ia te au lava 

ma lou sui usufono ou te faafetaia alo ma fanau. Faafetai mo lo latou taumafai 

e faaauala atu ai se leo i lo latou tauivi, ia atonu o se avanoa lelei foi e toe 

tomanatu ma fuafua lelei nisi vaega aua le faaleleia o le tatou Iuni Lakapi e 

ala i tapenaga ao lumanai taaloga tetele. Ia aua e le mafai e le 2 pe 3 pe 1 le 

masina ona faafetoaia au tetele ua leva ona tapena i le tai 2 tausaga. O le mea 

la lea, e to lava lou pulou i alo ma fanau na tauaveina le fua o le atunuu.  

  A o se tala puupuu i le Tulafono, e lagolagoina e le sui usufono o Falealili 

Sasae le Tulafono. E pau lava vaega e tuualalo atu ai e pei ona taea foi e le 

saunoaga a le Minisita, o le lesitala o se vaega foi lea ina ia mafai ona 

recognise le faiaoga ma le latou tautua. Saunoa le Ofisa Silio le Matagaluega 

ananafi, o vaega ia e ala ona fai, ina ia tulimataia ma autilotilo i le lelei faatino 

o auaunaga a faiaoga, e ala lea i le uma ona fai lea o le latou evaluation ia po 

o latou performance appraisals ina ia tulituliloa ai le lelei o le faiaoga. 

  E pau lava le tulaga foi lea e tuualalo atu ai, i totonu o le Tulafono, o lea ua 

faamaioio mai vaega uma e ala i le lesitala, o lea foi ua fai ia le tulaga lea o le 

faaleleia atili. Ae o le fesili a lou sui usufono, e le o i totonu o le Tulafono se 

vaega e faatino pe afai e uma le 3 tausaga o le a fai ai le iloiloga lea e le mafai 

ona toe faamatuu le laisene, o le a le mea o le a fai ai. Pe faamalolo?Po o le a 

se tulaga faapena? aua e le o manino mai i totonu o le Tulafono se vaega 

faapena e faatino ai le vaega lea pe afai ae le ausia, tulaga o lo o faapea ona 

mataituina ai le faamoemoe lea. 

  Ia e pau lava lea o si vala e ala atu ai se tuualalo i le Afioga i le Minisita e 

toe tagai ane i ai, atonu o se vaega lelei e tuu i totonu o le Tulafono, ma lou 

faaaloalo lava ia manuia le Fonousu a Samoa. 

 

  FOFOGA FETALAI: Malo faafetai, ia e momoli atu le faafetai i sui 

usufono sa saunoa e tusa ai o lenei Tulafono. Se i tapa lau Afioga i le Minisita 

mo Aoga, Taaloga ma Aganuu. 

 

  Afioga Hon LOAU SOLAMALEMALO KENETI SIO (Minisita mo 

Aoga Taaloga ma Aganuu):  Faafetai atu i lau Afioga i le Fofoga Fetalai mo 

le avanoa. O lea foi ua matau i sui usufono na tutulai mai, o lo o i ai lo latou 

agaga e lalago le Tulafono e pei ona aumai. Ae pei o le tulaga lava i lenei 

taeao, o nai teuteuga ina ia faamausali ai le faamoemoe, e 4 nai teuteuga ia na 

tuu mai o lea foi la ua matau atu, o lo o i ai foi ni fautuaga ua tuuina mai.  

  Ia e pei ona taumafai le Tulafono mai i le 2016, o lenei lava e teuteu ma 

fetuunai muniao e fefulisai faalaau mamafa ina ia atoa ma mausali le 

Tulafono, aua lava auga o le faamoemoe, ia maua faiaoga lelei mo le aotauina 

o tatou alo ma fanau. Ua lelei o lea foi o le a silasila i ai le Matagaluega ma le 

Council e pei ona i ai fautuaga na tuuina mai atonu o se isi taimi toe aumai ni 

isi teuteuga. Ae faafetai i lau Afioga i le Fofoga Fetalai mo finagalo lagolago 

e tusa ai ma le Tulafono ina ia faapena ona mausali ma atoa. Ma le agaga 

faaaloalo lava. 

 

  FOFOGA FETALAI:  Se i tulai mai le Taitai o le Malo le Afioga i le 

Palemia. 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI:  Lau Afioga i le Fofoga Fetalai, o lena ua toe faamanino 

atu e le Minisita o Aoga le tulaga e pei ona aumai ai atugaluga, ae na ona ou 

toe faamanatu atu, o le Tulafono lea e alu i le Komiti, e ave i le Komiti e toe 

silasila i ai, o se isi tatou fonotaga o i luma e toe foi mai le Tulafono ma ni 

teuteuga, ae o lau fautuaga i sui usufono, e i ai foi ni isi mataupu e manatu e 

faaleleia ai le Tulafono ma o lo o avanoa foi le Komiti o Tulafono. Ao le 

tulaga maualuga lea ua oo i ai aoaoga i nei ona aso, lau Afioga i le Fofoga 

Fetalai, e esemamao lava ma taimi sa tatou aooga ai. Ua matua maoae tulaga 

ua aoaoina ai fanau. O le poto salalau o le poto faaneionapo ma metotia ia ua 

faaaoga.  

  Ia e manatua na i ai taimi na faaalu atu ai Polokalame a se tasi toeaina i 

Malifa, e kava ai le tulaga o le lelava o faiaoga ma le faaleleia atili o le Igilisi 

ma tulaga faapena. Sa alu atu i le leitio ae ua le toe faaauauina lena tulaga ona 

o lea ua sosolo atu i tua le faaleleia atili, sa muamua pe na o le 3 ea pe 4 aoga 

maualuluga sa i ai Kolisi ma Aoga Maualuluga, lea ua 25 ea i le taimi nei le 

aofai ma ua salalau atu i tua, i nuu i tua. 

  Ua le o toe alu ese mamaoai le tamaitiiti po o le teineitiiti mai ona matua, na 

mafua ai ona fai a tatou Kolisi iae nofo tumau i Samoa College ma Avele ua 

tatala ua le toe moomia, ona o lea ua i ai lava Kolisi i tua i nuu i tua e aooga ai 

lava fanau. E le toe o mai mamao ai ma ua faaaoga foi masini computer. 

  O le agaga maualuga foi lena i lo tatou Malo ia siitia aoaoga a fanau i 

metotia o lo o aoao ai foi fanau a Peretania tele ma Saina ma Iapani ma 

Amerika, ia aua ne i mamao tele le mea e i ai tatou, e alu atu le tama po o le 

teine e aoga i fafo ae o la e o gatasi le maualuga o tatou aoaoga.  

  E le i soona faatuina foi le tatou Iunivesite o lo o i ai nei,ina ia maualuga le 

aoaoga o fanau i totonu lava o Samoa pe afai e le maua ni Iunivesite i fafo. O 

le ala lena na faatu ai e le Faigamalo lenei le Iunivesite i le tausaga e 1984, i 

lena taimi sa tele lava mafaufauga foi le mautonu ona o lea ua i ai le Iunivesite 

a le USP i Samoa nei ae o le a toe fai foi lena Iunivesite na amata i le $5. O le 

mea lena faa HRPP e amata i le $5 ae tulai mai ua tu le mea tele.  

  O lea la ua i ai nei le tatou Iunivesite o lea foi ua i ai le tatou Iunivesite 

Faafomai, o le tulaga taua lena o lea ua i ai le Iunivesite lea a le OUM, o lo o 

faafoe e nisi foi mai Amerika, a ua toatele tagata ua pasi ai, ua pasi ai foi a 

tatou tama fanau. E maualuga tele e maoae le tulaga o le Iunivesite lea e tatau 

ona i ai muamua sou faailoga faasaienitisi ona faatoa mafai lea ona e ulufale i 

totonu. O lona uiga e te alu atu ua afa faailoga le mea lena ua e alu atu ma oe 

e faigofie ai ona e pasi maualuga i le Iunivesite lea, ia ae o lea foi ua i ai le 

tatou Iunivesite e amatamata ai le aoaoina o tatou fanau. 

  O le Polokalame atoa lena a le tatou Malo mai lava i le taimi na amata mai ai 

i le tausaga e 1982 o le faaleleia o aoaoga, i tulaga o aoaoga o fanau i aoga 

maualuluga, ia ma atiae ai ma le atunuu lenei lau Afioga i le Fofoga Fetalai. O 

le ala lea e le laaloa le vaai a le Malo i le tulaga o lo o i ai faiaoga, e le gata o 

Aoga Tulagalua, Aoga Maualuluga faapea foi ma le tatou Iunivesite ina ia aua 

ne i faaletonu tatou tama fanau pe a o atu i aoaoga mo ni faailoga maualuluga 

i atunuu i fafo.  

  Lau Afioga i le Fofoga Fetalai o le toe faaopoopo atu lena ona e maotua tele 

le mea lea e agai ai le Matagaluega o Aoga mo le faaleleia atili ia popoto 

fanau a Samoa. 

 

  FOFOGA FETALAI:  Malo faafetai. 

 

  Na faamaonia le lafo ma faitauina le Tulafono Tau Faaofi o Teuteuga o le 

Tulafono o Faiaoga 2019 i lona faitauga faalua. 

 

  FOFOGA FETALAI:  E tusa ai ma Tulafono Tumau, o le a tuuina atu le 

Tulafono Tau Faaofi i le Komiti o le Vaega tau le Va Fealoai mo le iloiloina 

ma toe lipoti mai i le Fono Aoao i se Fonotaga o lumanai. 

  Ia o avanoa ia mo le mamalu o le Palemene mo nisi fautuaga e tuuina atu i le 

Komiti.  

 

 

 

 



528 

08 OKETOPA 2019 

FAAFOEGA O LAFOGA 2019 – faitauga faalua. 

 

  FOFOGA FETALAI:  Ou te tapa lau Afioga i le Minisita mo Tupe Maua. 

 

  Afioga Hon TIALAVEA FEA LENIU TIONISIO HUNT (Minisita mo 

Tupe Maua):  Lau Afioga i le Fofoga Fetalai ou te faatu le lafo,   Ina ia 

faitauina nei le Tulafono Tau Faaofi o Teuteuga o le Tulafono o le Faafoega 

o Lafoga 2019 i lona faitauga faalua ma ou te fia tautala faamalamalama i ai. 

 

  Faaluaina e le Minisita mo le Soifua Maloloina, Minisita o Tupe ma le 

Minisita mo Aoga Taaloga ma Aganuu. 

 

  FOFOGA FETALAI:  Ia ua avanoa foi lumamea o le Palemene mo le 

saunoaga faamalamalama a lau Afioga i le Minisita. 

 

  Afioga Hon TIALAVEA FEA LENIU TIONISIO HUNT:  Lau Afioga i 

le Fofoga Fetalai sa ou le auai i le aso ananafi, ona o ni isi foi tuatuagia o le 

matou Matagaluega i uta i le Falepuipui. Ae talitonu sa umi se taimi sa faasoa 

ai le paia o le Palemene sa i ai ananafi i le Tulafono lenei. E tusa ai ma le 

Fonotaga i le amataga o le tausaga lenei. Sa fesiligia ai au i nisi o fesili sa le 

mafai ona ou taliina, ona o le tulaga o faamatalaga e puipuia i Tulafono a le 

Ofisa o Lafoga e le mafai ona aumaia i fafo. O lea lava e tu mai le malosiaga 

o Tulafono lena, ona o le taimi lena sa mafai ona aumai ae aumai i fuainumera 

atoatoa, aofaiga atoa o ni tupe tuua e le i mafai ona aoina. Ae le mafai ona 

aumai igoa taitasi.  

  O le suiga la o le Tulafono lenei i lona Vaega e 9 o le Tulafono o Lafoga, ua 

mafai ai ona aumai faamatalaga ia i le Minisita, ae le mafai foi la ona ou 

faalauaiteleina. E maua mai faamatalaga ia ina ia mafai ai ona maua se 

manatu o le Minisita e soalaupule ai ma le Pulega. O nisi auala e mafai ai ona 

faafesootai ia Kamupani nei o lo o faaletonu le totogiina o lafoga. E pei ona 

saunoa le Afioga i le Palemia analeila e faatatau i faipisinisi. O le tele o le 

aufaipisinisi lea e vaai atu, o le toatele ou te masalosalo ona e le o maua mai 

faamaumauga. A pasi le Tulafono lea ona ou mauaina lea. O la lava e 

fesuisuiai taavale fou, aumai uta fou ae o la e faaletonu i le totogina o lafoga, 

e le o pisinisi uma. I tai i le Ofisa o Tiute, i taavale ia e aumai i totonu a le 

mamalu o le atunuu. O nisi o tatou e o atu i ai sui o itumalo, o nisi e o atu lava 

latou i lou Ofisa ma talosagaina se faamama avega mo taavale ia. 

  O le Tulafono la lea i ai i le taimi lenei, e manaomia ni guarantors se toalua. 

Ou te masalo toeitiiti uma tagata faigaluega a le Malo na guarantee i le vaega 

o tiute ia e totogi le afa. Na ou fautuaina le Matagaluega i le taimi ua mavae 

atu nei, e taatia le guarantee lea i tagata ae guarantee lava i le taavale le afa lea 

e totogi. O le taua o le mataupu lena ma e talitonu foi e mo tatou uma lava ona 

e faigofie lena, 3 masina e le i totogia mai le afa o le……e o atu lava o la e i ai 

le taavale e le i mafai ona faataueseina, pe a lesitala i lalo o le Ofisa o le Tiute 

ma le e ona le taavale i o i le LTA.  

  Ou te le iloa la pe ua tai saini le matou MOU ma le LTA e faatino ai le 

tulaga lea. Ia guarantee lava taavale nei e le Ofisa o le Tiute, e 3 masina e o 

atu lava o la e fou, ma o la e maua e le i faataueseina. Na i lo le mea lea e i ai i 

le taimi lenei, e sue atu guarantor ua i fafo, e sue atu taavale ua faatau ese. Ae 

o se faiga lea ou te iloa e puipui ai le maua pea o le tupe lea a le Ofisa o le 

Tiute i tiute ia faamama avega i le mamalu o le atunuu. 

  O lena e silafia uma e leai se isi e le oo atu ona o le tulaga lea o le fetagisi 

atu o itumalo taitasi. O le a mafai la ona faatino le tulaga lea i se taimi e le o 

toe mamao. E agree loa le LTA, faatino, ona guarantee lava lea e le taavale. E 

3 lava masina e tuu i le taimi lenei, e talitonu e oo i lena tolu masina o la e 

lelei lava le taavale e mafai ona toe faatau ese e le Ofisa o le Tiute. 

  E pei o le tele lena o le suiga o le Tulafono, e oo foi i le Vaega 56 o le Ofisa 

o Tiute. O le auga lava o le Tulafono lea, ina ia mafai ona maua e le Minisita 

po o ai lava se Minisita e tulai mai, faamaumauga e mafai ai ona maua se 

manatu e fautuaina ai le Matagaluega a o la e atoatoa ona aumai faamatalaga. 

E pei o le tulaga lena o le faamalamalamaga o le Tulafono lau Afioga. 

 

  FOFOGA FETALAI:  Malo. E matau atu ua leai se isi e fia saunoa, ai ona 

ua manino le saunoaga a le Minisita. 

  Malie le sui usufono mo Salega Sasae se i tuu atu le avanoa muamua i le 

tama o lea foi itu. Tulai mai le sui usufono mo Aleipata Itupa i Lalo, lau 

Afioga i le Matua. 

 

  Afioga TAFUA MALUELUE TAFUA (Aleipata Itupa i Lalo): Faafetai 

atu i lenei taeao na liugalua i lau Afioga i le Fofoga Fetalai.  Molimoli mai lou 

soifua ma lou malosi aua la tatou Fonotaga. Faafetai atu foi i le malaga 

manuia a le Palemia ma nisi o tatou sa malaga. Malo le malaga manuia. Lau 

Afioga i le Fofoga Fetalai, e puupuu lava, aua o lea na o le 2 nai vaega o le 

Tulafono lea e matau atu. O le teuteuina o le Fuaiupu 9 ma le mea faaopoopo 

o le 56a. Na o le 2 la na i vaega ia ou te fia pai i ai. 

  Ae le i fai atua se faamatalaga e uiga i le Tulafono, e ao pea ona ou faailoa 

atu i le Afioga i le Minisita, e leai sou tetee i le ta Tulafono. E lagolago malosi 

i ai, ao le tuualalo ma le fautuaga ma le puipuiga i ni mea e ono tutupu mai ai. 

O a ni aafiaga pe afai ae mama le vaa o Ti’a tulou. 

  O le vaega muamua la, o lea lava e manino le Vaega 2 lea e i ai, e na o si 

mea lava sia e faaopoopo i ai, o faamatalaga i le Minisita e pei ona talafeagai 

ai mo faamoemoega o le Tulafono. A o le vaega lea e i a le atugaluga o le sui 

usufono, sa ou fesiligia foi le Ofisa Sili, manino lelei le faamalamalamaga, ma 

e le tau faailoa atu, e toatele nisi o matou sa auai, ae e le i i ai lau Afioga. Ae 

sa ou fesiligia lava le tulaga lava lea o le vaega…e pei o le vaega lea 

faalilolilo. O faamatalaga uma lava e tatau ona e silafia aemaise o le 

tulituliloaina o aitalafu tuua, a i latou o lo o aitalafu i le tiute. Ma e tasi lea 

alagatupe tele a lo tatou Malo $500+miliona o lo o maua mai. E momoli foi le 

agaga faafetai ma le faamalo. 

  Ae pei o le popolega o lou sui usufono, sa ou fesiligia ai le Ofisa Sili ananafi, 

po o le a le faiga sa sau ai le Ofisa i aso ua mavae. O lea ua 50 ma ona tupu 

tausaga, o le a lava le faiga faavae sa o tatou o mai ai. A o lea ua naunautai 

lava lea vaega 56 faaopoopo i le Tulafono, 56a e suia le Tulafono. O lona uiga 

ua leva ona tatou sau ai, ae leai se mea faapea e le i siligia lau Afioga. 

  O lea la ou te tuualalo atu ai ma le faaaloalo, e manino manaia le 

faamalamalamaga a le Ofisa Sili a le Matagaluega, a o le atugaluga e i ai, pe 

le ono aafia ai le tatou itumalo ma lau Afioga, aemaise lava lau Afioga pe a 

fai ae liki se... o lea lava e manino, tulou o le upu e to ia te au. O i ai foi  le 

faatuatuaga o le Malo i lau Afioga. Ae afai o se mea e ono sue ai lo tatou 

Malo, o le atugaluga lena o lea e ia te au. Aua e i ai mea e ono tutupu faapea, 

aemaise o tatou o le atunuu laititi ae ono i ai mea e tutupu mai. Ae le o lau 

Afioga ae mo se isi taimi o i luma i nisi Minisita e le i afifio mai, ma le 

faaaloalo lau Afioga i le Fofoga Fetalai, manuia le Fono. 

 

  FOFOGA FETALAI:  Faafetai. Tulai mai le sui usufono mo Salega i 

Sasae. 

 

  Tofa OLO FITI AFOA VAAI:  Faafetai i lau Afioga i le Fofoga Fetalai, ua 

maua so matou avanoa i lenei Tulafono taua. O le upu moni lava lau Afioga i 

le Fofoga Fetalai, e le seetia Salega i Sasae i le malu o le tai taeao. E 

faalogologo lava ma le totoa i le saunoaga manino a le Afioga i le Minisita, 

ma e matau atu e le o agai mai le Minisita i le auga tonu lava o le Tulafono, o 

le popolega lena. O le mea lea e aumai ai le Tulafono e pe i ona ou faitau atu, 

o le mafai lea ona access le Afioga i le Minisita i informations ia e pei ona 

taua e le sui usufono faatoa mavae atu nei, e confidential ia informations. I le 

Fuaiupu 3 (2), o lo o manino mai ai vaega se lua, o le access i le information 

ma le disclosed o information, e eseese mamao lava mea na e lua. E manaia 

pe ana faapea e aumai le Tulafono, e mafai ai ona disclosed informations ia 

mo le silafia e le Afioga i le Minisita. A o lea e pipii mai ai ma le mafai e le 

Afioga i le Minisita ona access i informations, o lona uiga, so o se ituaiga 

information lava. O lona uiga e tatau ona ia te ia le system e faaaoga, o lo o 

faaaoga e le Matagaluega. E mafai foi la e ia... e le asa le masalo, e mafai i ina 

ona fai alterations i luga o informations ia. 

  O le isi mea e popole ai lau Afioga i le Fofoga Fetalai, o tatou uma lava, o 

Minisita e fai a latou pisinisi. E fai le pisinisi a le Minisita o Lafoga, e le asa... 

e faitio ai foi le atunuu i tulaga faapea. Ae na ona ou faaolomaau atu, ou te le 

talia le mea lea o le access o le Minisita i totonu o le system e i ai ia mea ia. 

Ae talia e lou sui usufono le disclosed o ni information e manaomia e le 

Afioga i le Minisita. 

  O lona lua lau Afioga i le Fofoga Fetalai, sa ou faapea lava o le a auga se 

faamoemoe o le Afioga i le Minisita, i le faaaogaina o lafoga a le atunuu. 

Silasila i le lafoga $20miliona na fau ai nei le Falepuipui, a o lea foi ua toe 

sosola pagota. O mea na e tatau ona concentrate ai le Afioga i le Minisita. O 

lau faitioga i le mea lea... Se o lea o le a uma atu lava ona tali mai lava lea o le 

Minisita i mea ia. 

  Afioga Hon TIALAVEA FEA LENIU TIONISIO HUNT: Lau Afioga i le  

Fofoga Fetalai…e tatau ona faasao le mataupu lea. 

 

  FOFOGA FETALAI:  Ona o lea ua i le tulaga o tatou Tulafono Tumau, o  

lea ua tulai mai le Minisita i se mea e fia faasao, po o se mea foi e fia 

faamalamalama. Malie le sui usufono. 

 

  Afioga Hon TIALAVEA FEA LENIU TIONISIO HUNT:  Ona ua taua e 

le sui usufono le Matagaluega o Falepuipui, e ese mamao lava ma le 

Matagaluega o Tiute ma Lafoga. Lau Afioga i le Fofoga Fetalai, a faapea o le 

mea lea e manao ai o le faamalamalama, po o le a le malu puipuia ma le 

saogalemu o ni nofoaga e fau, ae a loto lava le o lo o vaaia ma uuina le ki e 

tatala le faitotoa. Po o a foi aoaoga a le Matagaluega e fai, e le mafai ai ona 

saogalemu uma. E le talepeina e se isi le falepuipui, e tatala, faatamala o le 

aufaigaluega. A o le information lea e access, ou te talitonu e leai se isi 

faaupuga e mafai ai ona faamatala mai ia information ia te au. O le vaega 3 foi 

o le Tulafono lea, o faamaumauga uma ma information e aumai e le 

Matagaluega i le Minisita. E le alu le Minisita e sue, o information e fesili i le 

Matagaluega ona aumai lea. Pe uma le taimi o le Minisita e aafia lava pe a na 

faalauiloa atu i tua. E tusa lava pe uma le taimi o le Paeaiga lea e uma nei i le 

2021 e le mafai ona disclosed ina i tua. O information e aumai e soalaupule ai 

ma le Pulega po o le a nisi auala fou, o le Pulega na ona vaai lava i le 

Tulafono, faatino. O tatou nei o le mamalu o le Palemene, tatou te vaai i le 

aotelega, o le eseesega lena o vaaiga e lua. Atonu e le faapea e access e te alu 

e sue mai uma information nei, no, e leai e ask i le Matagaluega o latou e 

aumaia faamaumauga, ae le o maua le mea lena i le taimi lenei. E le o mafai, a 

fesili atu e aumai atoa. E le mafai la ona fai i ai se faaiuga i le mea atoa lea. E 

pe i o se faamalamalamaga lena lau Afioga. 

 

  FOFOGA FETALAI:  Se i tulai mai le Palemia. Malie le sui usufono. 

 

  Susuga Hon Tuilaepa Auelua Fatialofa Lupesoloai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o le saunoaga taua lava a le sui usufono ia Olo, lea e taua ai e fai foi 

lana pisinisi. O lona uiga o le fefe o Olo, i te i ua tilotilo i ai le Minisita i ana 

mataupu. O lona uiga ua oti atoa lava le lauga a Olo. O mataupu e fitoitonu ia 

te ia. A o le Minisita o le isi lea Aposetolo. Ou te lagona e le oo i ai n... sei 

vagana foi ua masalomia e i ai mea piopio a Olo la e fai.  E le o totogia ana 

lafoga. Na o mea lava tau lafoga. E i ai upu e pitoa i le tatou Maota nei, “O le 

aitu lava le moomu.” Pe te fai mai e ese le disclosed ese le access, a o upu 

masani a le Maota, pe e te fai mai o le aitu, o le aitu a o le moomu. E le mafai 

ona faia le galuega pe a le silafia e le Minisita le tulaga o lo o i ai lea 

kamupani ma lea kamupani. A o le sui usufono lava foi lea e masani ona ia fai 

mai i le tulaga lea o kamupani tetele la e le o totogia ni a latou lafoga, e tatau 

ona vaavaai i ai. E faapefea ona vaai i ai pe afai o lea e i ai le pa puipui lea e 

le mafai ona silasila i ai? 

  Lau Afioga i le Fofoga Fetalai, o le tulaga lena, o tatou o se tamai atunuu e 

moomia ai le tulaga o le atoatoa ona faatino e le Matagaluega a latou galuega, 

ae a faaletonu le Matagaluega, o ai e tietie i ai? E tietie i le Minisita, ona te i 

lava lea ua faitioina ai fua le Minisita, ae le mafai ona tali malamalama le 

Minisita leaga o lea e i ai pa puipui e le mafai ai ona ia tapa faamatalaga ia. E 

oo lava i le Tulafono, e sa foi. Ou te manatua le isi taimi na fai ai le 

faamasinoga, na manaomia ai e le Ofisa o Leoleo le tapa o mataupu mai i le 

Matagaluega, ona o lea e pepelo le tagata lea e molia, fai mai o la e gau lava 

lana kamupani, ae tapa atu i le Ofisa o Lafoga ae fai mai e le mafai, ona o i i 

mea ia, ua oo lava i le Malo. Lau Afioga i le Fofoga Fetalai, na o se Malo ua 

matua faasosososo le nonofo lava o latou ma fau mea o maea ina ia taofiofi ai 

ona Minisita ina ia iloa mea ia ae taua mo le faatinoga o ona tiute. Na o se 

Malo e faaletonu tele mafaufau o latou e faafoea le nonofo ma pa puipuia 

latou i le mafai ona tilotilo i mea ia ina ia faavae ai le faamasinoga amiotonu. 

  Lau Afioga o le fesoasoani atu lena i le mataupu, ae ua oti atoa lava le 

mataupu a Olo leaga o la ua toe nofo lava ia ma tau mai, e ala ona talanoa i le 

mataupu lea leaga e i ai lana pisinisi ne i te i ua alu le Minisita tilotilo i lana 

pisinisi.  

 

  FOFOGA FETALAI:  Malo. Tulai mai le sui usufono, o lea foi ua aumai le 

fautuaga a le Palemia i le Minisita e aua le tilotilo fua i au mea. 

 

  Tofa OLO FITI AFOA VAAI:  Lau Afioga i le Fofoga Fetalai, o le mea 

muamua lava, ua uma lava a ta pisinisi ona tapunipuni e le Malo. O le mea fia 

faasao lena, e le o toe i ai lava ni au pisinisi e ono fai ai ni au lafoga. Ua uma 

uma lava au pisinisi ona tapunipuni e le Minisita. Na pau a le mea manaia, o 

lea ua manino lava le saunoaga a le Palemia, a tulai mai ni faaletonu, e i luga 

o le Minisita. Ia lea, ua ala ona faaletonu le falepuipui o lau Afioga. O le mea 

sili o lea ua tau manino mai e le Afioga i le Palemia. Ae na pau lava lena o 

mea, faamanino mai leaga e pei e general mai le sau a le access, ae faamanino 

mai. Na manaia le tatou Tulafono... O la e lava ma totoe le tomai o le Afioga i 

le Komesina o Lafoga ma lana aufaigaluega e tilotilo i mea ia, a manaomia 

loa e le Minisita se information disclose i ai, ae aua le tuua i ai le avanoa e 

access ai ne i te i ua alu atu tipi ifo ana lafoga i totonu aua... Faafetai mo le 

avanoa. 

 

  FOFOGA FETALAI:  Faafetai. Se i tulai mai le sui usufono mo Vaimauga 

Sasae. 

 

  Afioga SULAMANAIA FETAIAI TAUILIILI TUIVASA (Vaimauga 

Sasae):  Masalo i lenei itula a o le i faia foi se sao o lenei itumalo, e muamua 

ona faatalofa atu i le mamalu o lenei Palemene. Faamalo atu i lena tala na atoa 

i le malaga manuia, le lato i le tai ma le lato i le ea o lau Afioga i le Palemia 

po o le Afioga foi i le Taitai o le atunuu, o lea ua e toai i le atunuu. E matau 

lava lou malosi i lenei taeao e ala i le Fonousu a le atunuu. 

  Faafetai foi i lau Afioga i le Fofoga Fetalai ma le paia o lenei Maota, e 

faapena foi le tapuaiga a Lana Afioga Mamalu O Le Ao o le Malo ma Samoa 

aoao. A o lenei mataupu e fia fai ai foi se sao o lenei itumalo ona o le manaia i 

le faalogologo ma e manaia i le... O mataupu uma e ala ona fausia ni Tulafono 

ina ia mafai ona faafaigofie ni tulaga i ni galuega ma le soifua saogalemu o 

tagata. O le mea lena e ala ai ona fau Tulafono ma toe amend, e pei foi o le 

Tulafono lea na uma atu nei, e le i faaalia lava se manatu o lenei itumalo, ona 

e i ai le lagolago i le matagofie o le mataupu, faafetai i Afioga i Minisita e ona 

mataupu ia na uma. A o le mataupu lenei o le aumaiga i totonu ina ia tuu i 

totonu le Minisita e faaaoga i ai lona malosiaga, e le lagolagoina la e lenei 

itumalo. O le tulaga i le vaega lea o lafoga ma tiute ma... e i ai le Tulafono 

lena 1974 o le Tax Administration Act, o lo o malupuipuia le leai o se 

malosiaga o Minisita e tagofia ai ma toe teuteu foi lea i le 2012 o lo o i ai lava. 

E mafua i se a? O le taumafai o lena faigamalo sa i ai ina ia malupuipuia mea 

patino, o Tulafono ma tax a tagata i totonu o le Matagaluega, o le ala lea. Ae o 

lo o i ai lava le malosiaga i le Minisita e faatonu ai le CEO, aumai ia te ia 

faamaumauga ia e manao ai. Ae pei e faateia lou sui usufono. A mafaufau i 

lenei Paeaiga, po o le 16 lenei. O a la mea sa faatino ai e na Minisita na i ai, 

aemaise le Minisita lea faatoa uma atu nei, o le matuai Suetusi silisili lava a le 

atunuu lenei, lea sa Minisita i Tupe Maua lea sa avea foi ma Sui Ao, e le i 

fesiligia le malosiaga lea. Ona o le a? O le malupuipuia... 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, ua e faafogafoga... o le mea e fia faasao. Ua e faafogafoga i le Malo 

tele lea o Amerika ma le latou foi Taitai? Ia o la e foi ua fai suesuega i mea 

tau lafoga. O le mea lena e taua tele ai le mataupu lea. O le mea la lea, aua e te 

popole tele i le tulaga i te i ua tilotilo le... E le tilotilo i ai i au lafoga po o sao, 

po o ni au pisinisi, o la e fai sao a le galuega a le Minisita. O au foi, se ua 

lelava le sau soo o faitioga, sau i le nusipepa sau i luga, o le a le mea ua ala ai 

ona fai lafoga a toeaiina paia ia, ae se i vaai i le anoano o mau pisinisi la e 

arrears a latou pisinisi? E le mafai ona oo i ai le leo o le Minisita i lena mea, 

aua e alu alu lava le taaviliga. E i ai le upu foi lele, e taamilo taamilo lava le 

bug, ae faaiu lava i le nofonofo i luma o le kesi a le Minisita ma tuuai uma a i 

mea uma. 

  Lau Afioga i le Fofoga Fetalai, o le tulaga lena, o lea e taumafai atu le 

Minisita ina ia lava tapena lona ofisa e lagolago ai foi i le galuega o lo o 

faatino e le CEO ia. Ia ua e vaai la i ai i le talitonu o le CEO i ana loia, ae fai 

ane le faamasinoga ae maua ifo o loia o le aloalo? Ia o le mea la lena lau 

Afioga i le Fofoga Fetalai, e faapena le mea, e le faapea o i ai se atoatoa. E i ai 

a le taimi e tatau ona matua faaauupega lelei le Minisita mo le puipuiga o le 

Matagaluega ma le puipuiga o le Malo ma le puipuiga o Tupe Maua e fai ai 

tou paupau ia e aumai soo i luma o le Maota. O le a faapefea ona faatino? E 

faapefea ona faatino talosaga ia e fai tou auala, fai a, fai a, fai a, a o le mea lea 

o lea faalagolago i ai tatou, o la e faalogologo mai tatou itumalo? 

  Lau Afioga i le Fofoga Fetalai, o tatou nei na filifili mai tatou te omai e 

vaavaai po o a mai mea tuai, toe faafou. A lea ua oo lava i le tele o isi mea ia 

o lea ua faitio a le Malo i le tasui o le Faavae? Tasui le Faavae ua uma le taimi 

na faataua ai lena mea o lea ua tatou oo mai i le taimi lenei o faiga Vaega. O 

lea foi e sui ai ma le igoa o Samoa, o lea ua le toe Western Samoa a o lea ua 

na o le Samoa. E a la lena suiga, se suiga leaga? O le suiga lelei. Ma o suiga 

uma nei tatou te taumafai e fai e faaleleia ai le galuega a tatou uma i totonu i i, 

ia lava seleni e faatino ai mea ia na mafua ai ona tofi tatou e o tatou itumalo, 

tatou te omai e saofafai i totonu i i ma fai faaiuga ina ia to manu mo le latou 

tapuaiga. 

  Lau Afioga i le Fofoga Fetalai, o le tulaga lena. 

 

  FOFOGA FETALAI:  Ia, ua na o se fautuaga a le Nofoa, leaga e mau e 

faalele ae mau foi e matau le Malo ona manumanu lea i fuafuaga foi 

alualumamao a le Malo... 

 

  Afioga SULAMANAIA FETAIAI TAUILIILI TUIVASA:  Faafetai o lea 

ua malamalama le sui usufono. Ina ua tofia au e lou itumalo e aumai i totonu o 

le vaega faaupufai lenei a le HRPP, na matou omai ona fesiligia lea e le vaega 

sa i ai lou aumaiga i totonu e nai ou tama matutua. O fea a toe ave i ai lea 

tama, a o lea e i ai le Minisita Sinia sa i ai i outou tofiga? O le a le tala a nai 

ou tama? Aumai le tama lea e aiaiuli, aumai le tama lea e avatu e fai sona sao. 

A o lau matau i lenei taeao i le agiagi a lau Afioga i le Palemia, o aiaiuliga ma 

tuualalo ia e tuuina atu i le... o le mea lea e ala ai ona upuia le tatou faigamalo. 

O la e faatino e le CEO ma le aufaigaluega galuega, a o le fia o fua o Minisita 

e faatino galuega a Matagaluega, o le ala lea. Ae a tuu a, na pau lava le tala, 

CEO, aumai le lisi o ai lea e arrears. A o le fia o e tagofia galuega, a o a la 

mea a CEO e fai? Minisita, ae toe fia CEO? 

 

  FOFOGA FETALAI:  Ia se i onosai mai. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o lea ua e talanoa mai i le mea o le aiaiuli. O le mea o le aiaiuli, e te 

siva lelei, ma e siva i tua atu o le taupou. A o le ituaiga siva lea e te siva ai o 

lou oso i luga saei i lalo mea o launiu, mo le tātō le mea lena, e le o se aiaiuli a 

o le tātō. 

 

  Afioga SULAMANAIA FETAIAI TAUILIILI TUIVASA:  Lau Afioga i 

le Fofoga Fetalai o le manaia lena o le aiuli o le i lalo uma o mea i luga. O le i 

lalo uma, paepae. A foi aiaiuliga a lenei itumalo lea na tuualalo atu lava, aua 

le tax ina faifeau. Ua a nei? Ua a nei aiaiuliga lea sa avatu? 

  FOFOGA FETALAI:  Ia ae manatua foi le sui usufono mamalu, o lou lava 

lea finagalo. Ioe, ua e avaavau mai, toeitiiti a aafia le fofoga o le sui usufono 

mo Siumu, a o lou lava lea finagalo. Se aua e te fai mea ita. O oe o le sui 

usufono e lelei lou finagalo, ae a e faimea ita loa ua tau le manino lau 

saunoaga ma lou finagalo po o fea tonu le mea lea e te... ae malie se i e 

Minisita foi oe. Ioe. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, na pau lava lea o le mea ou te fia tuualalo atu ai i le sui usufono, na 

amata mai i le Paeaiga, o e muamua, a o lea ua oo mai nei ua e matua ua e 

sinia. Ma o tulaga a ia o le umi ona i ai i totonu o le Maota, e faapena foi ona 

silafia e le Maota le tulaga ua oo i ai ua loloto le tofa. E pasia loa e le Maota 

lenei le Tulafono, o le Tulafono lena ua pasia e le Maota, e usitai uma i ai 

tagata uma, e oo lava i le tagata na tetee, e pasi loa le Maota ua fulisia i ai le 

Palemene, o se mea faatupu luma i fale se tutulai ane o se sui usufono, 

aemaise lava se sui usufono o le Vaega lenei ma fetuu le Tulafono. Ua e iloa 

foi o lea lava e manino upu a Paulo, “Ia faalogo ma usitai i faipule, ma o pule 

uma e mai le Atua.” O lona uiga, o mea uma ma Tulafono latou te pasia, o 

Tulafono a le Atua. Aisea? Aua foi na musumusuina o latou finagalo e le Atua 

o lo o faavae ai le Malo lenei o Samoa. O le la e tetee i Tulafono, ua tetee foi i 

sauniga a le Atua. O le mea lena o lea ou te fautua atu ai i lau Afioga, fai ma e 

faitau i le Tusi Paia, ona o i ina lea e aumai ai taiala. O le Tulafono o mea tau 

Lafoga, o le a e tetee i ai ua solitulafono i le silafaga a le Alii. 

  Lau Afioga i le Fofoga Fetalai, o le ala lena lea ua ou tu atu ai, aua ne i 

taumamaina Tulafono e pasia e le Maota lenei. E pasi loa e le Maota lenei, o 

le Tulafono lena e limataitai uma ai lava le atunuu atoa, po o le Palemia po o 

le Ao o Le Malo po o ai, po o le Fofoga Fetalai, e faalogo uma ma aloaia le 

Tulafono ua pasia e le Maota lenei, o sui o Samoa atoa, o tupu ma ee o Samoa 

lea e lipoiina upufai o le Malo i totonu o le Maota lenei. 

  Lau Afioga i le Fofoga Fetalai, o lau toe faaopoopo atu lena i le sui usufono. 

 

  FOFOGA FETALAI:  Malie le sui usufono se i see ese ia mai lena mea, a e 

lailoa lava. See ese ia, aua e te faauo i le fetotoai aua e tupu ai le tauaimisa ae 

malie... 

 

  Afioga SULAMANAIA FETAIAI TAUILIILI TUIVASA:  Lau Afioga i 

le Fofoga Fetalai o lea e saunoa le Afioga i le Palemia, e le o silafia e le 

Afioga i le Palemia o au e i ai lou tofiga o le Taiala a le Ekalesia Katoliko. E i 

ai lou tofiga o le Taiala o le Upu ma le Tufatufaina o le Tino Paia o le Atua. O 

au foi o le auauna faauuina a le Atua i le mea na… 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi: Lau Afioga i le Fofoga 

Fetalai, e pau lea o si mea e fia faasao, e i ai foi le taiala tofia e le Ekalesia foi 

ou te lotu ai. Ia o le mea na iu i ai, o le taiala lava o mea lelei, ae silisili ai ma 

mea leaga na fai.  

  Lau Afioga i le Fofoga Fetalai, e faapena le… o lea tatou te i le lalolagi e 

tupu lua ai le saito ma le titania.  

 

  FOFOGA FETALAI:  Ia malie ia le sui usufono… 

 

  Afioga SULAMANAIA FETAIAI TAUILIILI TUIVASA:  O le a ou le 

toe oo i le Tulafono, ona o lea ua talanoa le Afioga i le Palemia ae o le taiala 

sinia lenei a lenei foi Ekalesia. 

  O le Tulafono, e pei o le agaga lena na tuuina atu ai. E faamalulu i le Afioga 

i le Minisita, o le tele o fautuaga e avatu o le matagofie lea. 

 

  FOFOGA FETALAI:  Ou te fesoasoani atu, leaga o le tiute o le Fofoga 

Fetalai, afai e le logosaia e le sui usufono le fautuaga a le Fofoga Fetalai, i se 

mea ua atagia ai le faapisapisao o felafolafoaiga a le Palemene, ona faamuta 

loa lea e le Fofoga Fetalai le tulaga o saunoaga a le sui usufono mamalu. O lea 

e ia te au le paoa malosi e faamuta ai. Ia ae ou te manatu o oe le isi… ua e see 

mai i le laitiiti i le toeaina. O lea la ua e toeaina, faatoeaina, se malie ia 

faatoeaina, se see i se isi mea ma faauma mai le saunoaga.   

 

  Afioga SULAMANAIA FETAIAI TAUILIILI TUIVASA:  O le a faauma 

se e te fetalai loa Pulemagafa uma uma mea uma. O le popolega lea sa i ai lau 

Afioga i le Fofoga Fetalai, ia e sao lelei lava e le o i ai i totonu o le Tulafono. 

Ia ae o le malosiaga la e i ai i le Minisita e pei ona ou taua e mafai lava ona ia 

faatonutonu le aufaigaluega e aumai uma ia faamaumauga. E pei foi o lea na 

taua e ni isi o sui usufono le poplega lea e i ai, ona o le Matagaluega o Tupe 

Maua ma tulaga ia o lafoga, e pei e malupuipuia faamaumauga a e o lo o 

maua ai tupe maua tupe e tax alo tatou atunuu. O le ala lea e puipuia ai tulaga 

ia i totonu o Matagaluega.   

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai… 

 

  FOFOGA FETALAI:  Ia se i tulai mai le Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Se i fai atu lava si mea sia. 

E le mafai ona 100% uma le aufaigaluega, aua e i ai taimi e faatonu ai e le 

Ofisa Sili le isi e alu e tapena mai ia se mataupu. Na tapena mai lea e alu atu e 

le atoatoa aumai e le faitauina lelei e le Ofisa Sili.Ia ona aumai lea pasi i o i le 

Minisita.  

  I lalo o le profession lea o le Au Suetusi, o le mea lea e faasilisili i Suetusi 

ma Tausitusi, aua lava ne i e talitonuina atoatoa ma tuu atoa lou trust i 

information e aumai ia te oe ma e alu e vaai, alu e vaai. E leai se mea e sasi ai 

lou alu e vaai.  

  O le ala lena, o lau fautuaga malosi lena i le Kapeneta fai ma tatou o e 

taamilo, taamilo i le atunuu tatou o e vaavaai ae aua le faalagolago i lipoti e 

aumai. E le na o le faalue i totonu o Ofisa, tatou o e vaai ona o le Tulafono 

silisili maoae lena a le Ausuetusi, aua le faalagolago tasi i faamatalaga e 

aumai ae tu ma savali ma e alu e vaai, ona e iloa ai lea o le mea moni la e 

tupu.  

 

  FOFOGA FETALAI:  Malo, faafetai, ia.. 

 

  Afioga Hon TIALAVEA FEA LENIU TIONISIO HUNT:  Lau Afioga i 

le Fofoga Fetalai… 

 

  FOFOGA FETALAI:  E faamanatu atu lava e le talia gofie e le Malo le 

faasaoga o se mataupu. Ia se i tulai mai le Minisita mo Tupe Maua. 

 

  Afioga Hon TIALAVEA FEA LENIU TIONISIO HUNT:  Lau Afioga i 

le Fofoga Fetalai, faafetai mo le avanoa. Faafetai foi mo le sui usufono o lo o 

fautua mai, ona o ia le tasi o sui sinia o le Ofisa o Lafoga sa i ai ae e le i avea 

ma sui usufono.  

  Lau Afioga i le Fofoga Fetalai, o lau CEO o le matua lauia lava o lauia. O le 

uiga foi lena, a o lou Minisita, o lou masalosalo ia. O la e silafia lelei e le 

CEO. E faafaigata ona faatalitonu au i se information e aumai, seiloga e 

toatolu ni isi e o mai e aumai ni faamaoniga ia te au faatoa ou taliaina.  

  Ana faapea ou te le manao e…. e le tuuina i ai le Vaega 3 lea o le Tulafono. 

O lea ua saisaitia ai au, ou te avatua i tua faamaumauga a pisinisi taitasi, ona 

ou te aveesea, e mafai ona aumai ia te au faitalia au ma faalautele. Ae o lea ua 

tuu i ai le Vaega 3 o le Tulafono, o information e aumai e le CEO ma le 

Pulega ia te au, e gata ia au, ona fai atu ai lea o sau fautuaga i le CEO, ma le 

Matagaluega i se mea matou te soalaupule, a iu ai le matou talanoaga, o le 

faaiuga lena e fai.  

  Ae o le CEO ma le matou Matagaluega, e talitonu lava i faaiuga o tausaga 

taitasi.E 3 masina talu ai o le matou collecting, e $11miliona la e ova. E mafua 

i le a? e mafua i le galulue faatasi o le Minisita ma le Matagaluega. O a 

fautuaga e aumai ia te au ou te talia, o a foi fautuaga e avatu latou te talia. Ae 

ou te le nofonofo la i lou Ofisa, e te i lava ua ou tu, fealuai ona ou te 

masalosalo. O le leaga ia o lau amio ou te masalosalo, masalosalo ina ia maua 

uma seleni.  

  O le mea foi lena o lea e taumafai ai le Matagaluega, o a uma seleni e tatau 

ona maua, pe sene? ua tele lena mo le atunuu. E fai mo ai le tupe o lo o 

gapatia le Matagaluega e sue? e fai mo le atunuu. Ao le uiga lena o le 

faamatalaga, ana ou manao e aumai informations ia ma ou faasalalauina, ou te 

le tuua i ai le Vaega 3 lea o le Tulafono, ou te teena. O lena lau Afioga.  

 

  FOFOGA FETALAI:  Malo, malie ia sui usufono o Salega… 

  Tofa Olo Fiti Afoa Vaai:  Lau Afioga i le Fofoga Fetalai, o le mea e fia 

faasao. Lau Afioga leai afai e masalosalo ia le Afioga i le Minisita, matou te 

masalosalo foi ia ia. Ae a faapea ua mafai ona access i mea ia, faamolemole 

taofi la e le mafai ona ia editing ia informations ia ma le faaaloalo. 

 

  FOFOGA FETALAI:  Malie le sui usufono, malie le sui usufono tatou ave 

ia le faatuatuaga i le Malo. E manatua foi o le finagalo mulimuli lava e 

faaalia, o le finagalo o le Malo e tusa ai o ana tulaga e faafoe ai ia faiga 

masani ma tulaga masani o lo o faataoto i ai ia fuafuaga a le Kapeneta. O le 

mea la lea e faamalulu atu i le finagalo o le sui usufono mamalu o outou lava 

ia finagalo, ae lafo ia le faatuatuga i o. 

  O lea foi ua outou silafia ia o lea ua saunoa le Afioga i le Minisita e 

$10+miliona o le mea na maua mai i i, le tapenaga a ai? tapenaga a le 

Minisita, Faatonu Sili ma le Matagaluega, tatou ave lea i ai le faatuatuaga.  

  O le sui usufono foi o Vaimauga ua ou manatu…. malie ia… 

 

  Afioga SULAMANAIA FETAIAI TAUILIILI TUIVASA:  O le a faauma 

atu ia lo matou sao. 

  Lau Afioga i le Fofoga Fetalai, o le naunautaiga na i le itumalo. Ia e ui lava i 

se naunautaiga sa i ai ona ia malupuipuia faamaumauga ia e oo lava i le 

Minisita e le mafai ona… o le popolega e oo foi la i le Fonotele lenei a le 

tatou Palemene, ia sa i ai lava ia le tulaga ia i le malupuipuia o faamaumauga 

ia. E oo foi i le tulaga ia na o le auditor e access ai, ae i ai foi le level e tuu atu 

i ai. Ae ui lava i lea, ua i ai le manatu o lenei sui usufono, ona o le popolega 

foi i na ne i te i ua i ai se aafiaga e sue ai lo tatou Malo e Private Sector faapea 

ua silasila ia le Minisita i tulaga o faamaumauga a Kamupani la e i totonu.  

  Na pau lava lena na toe tatala ai lou manatu, ona o le popolega lea e i ai, e le 

o i ai ia le Minisita i totonu, ia aua o lea ua tau mai lava e na ia ia, e le 

manaomia foi la e le Palemene lenei ma le Maota lenei ia ni Minisita 

masalosalo. E manaomia Minisita e trust e talitonuina lana aufaigaluega ma 

lana CEO ae o lea ua toe tali mai lava ia e masalosalo, o le masalosalo ona alu 

fua lea fai fua galuega a le Matagaluega ia ma… pau o le mea aumai galuega 

ia te ia. 

  Ia ona faapea lea lau Afioga, ua lagolagoina ae mafai ona tuu i ai na o lisi o 

aitalafu ma suafa o e e fia silasila i ai le Minisita, o ai kamupani ua ou 

lagolagoina ina ia release lana Afioga e aunoa ma se toe puipuia la e i lalo o le 

tatou Tulafono.  

 

  FOFOGA FETALAI:  A foi lea na manino ananafi, na o suafa o la e 

faaletonu ae e le o lavea ai fua tatou ia o la e lelei lava le faiga o mea e 

faapena. Ia… 

 

  Afioga Hon TIALAVEA FEA LENIU TIONISIO HUNT:  Lau Afioga i 

le Fofoga Fetalai e le faapea ou te masalosalo i le aufaigaluega, leai. E tatau 

ona i ai se lagona ia atoatoa lelei ma aumai informations. 

  E le faapea foi la e aumai atoa i le taimi muamua ou talitonuina, 

malamalama lelei le matou aufaigaluega na matou talanoa ai, ina ua e alu ese. 

Ae sa lelei foi le taimi na e i ai, faafetai. 

 

  FOFOGA FETALAI:  Malo faafetai. 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai pe na silasila le Minisita i au faamaumauga i le tagata na silia na ao 

lafoga i le taimi e tasi e $5miliona payment e tasi, ia lena pe na silasila i ai….  

 

  Afioga Hon TIALAVEA FEA LENIU TIONISIO HUNT:  O le taimi lea 

lau Afioga na aisilia ia Solia e $16miliona. 

 

  FOFOGA FETALAI:  Ia malo faafetai. Ia e na o le toa 2 sui usufono ia na 

tulai mai ae toa 3 ia Faumuina, pe i ai ni isi sui usufono toe o le sui usufono o 

Falealili o Fuimaono, ma Fumuina Liuga ia ae o lea ua ou matau atu ua tulai 

mai ia le Taitaifono o Tupe e ui i lea, e a pe a lava ia le tai 2 minute ua toatele 

outou ae se i tali le Malo. 

 

  Afioga ALIIMALEMANU ALOFA TUUAU: Ia ua lelei lau Afioga i le 

Fofoga Fetalai, o le a faapuupuu atu. E lagolagoina le Tulafono, ona o tulaga 

nei, e pei ona tomanatu le tatou Maota Fono i saunoaga a nisi o sui usufono o 

le Komiti Tupe. 

  Ia faafetai ua talia sa matou tuualalo, ina ia ave le avanoa i le Minisita mo 

Tupe Maua e mafai ai ona tuuina ia tulaga ia, ona o le faataua ia matou o le 

Pule ma le Suetusi Sili o lo o i faamatalaga o tupe i tausaga e 4 ua tuanai, lea o 

lo o i ai le vaega lea o lo o manaomia e faamea lelei e le Matagaluega mo 

Tupe Maua, ina ia faamanino lelei mai ai ia aitalafu tuua.  

  O le ala lena o lou tulai e lagolagoina leaga o le mea ua leva ona tatau ona 

fai. Ona i ai lea ma se tuualalo e faapea, lau Afioga i le Minisita se i toe tagai 

ane lava pe le talafeagai ona i ai se avanoa mo le Pule ma le Suetusi Sili leaga 

o le mea lava e tasi lea o lo o feagai ma ia. E aveesea ai le masalosalo lea o lea 

e faapea e ono edit e le Minisita ia ni vaega e mafai ona ia tagatagai i ai. Ou te 

tulai ma le ava i lalo o le tulaga o le Sosaiete Faa-suetusi Sili ia faapea ia le 

Au Suetusi, se i toe tagatagai pe le talafeagai ona toe i ai se Vaega o le 

Tulafono e avanoa ai le Ofisa, Pule ma le Suetusi Sili ia aua le sueina o tusi 

ma le faaaloalo lava faafetai. 

 

  FOFOGA FETALAI:  Ua maua atu, faafetai. Se i tuu atu le avanoa i lau 

Afioga Faumuina. 

 

  Afioga Hon FAUMUINA TIATIA FAAOLATANE LIUGA (Palauli Le 

Falefa):  Faafetai i lau Afioga mo le avanoa o lea ua saunoa le Taitaifono o le 

Komiti o Tupe Maua ma Tupe Totogi i le tulaga lea. O le mafuaaga lea ou te 

faafetai ai i le Afioga i le Minisita aemaise o le Kapeneta i le faiga o le 

Teuteuga lea, ona o le popolega ma le atugaluga lea o le Komiti o Tupe Maua 

ma Tupe Totogi.  

  I le tausaga Faaletupe i le faamatalaga o tupe i le 2017, o tupe e le lipotia e 

$92.7miliona, ae oo mai i le tausaga lea ua uma atu nei lea ua i ai le lipoti ua 

$91. Ae o le mea sa masani ai, o le growth o mea e $5miliona i tausaga taitasi, 

ae o lea ua reduced. O lea ua aoga le Teuteuga lea, ma e faafetai ua faataga le 

Afioga i le Minisita e silasila i le mea lea, a i ai foi ni aitalafu tuua ua tatau 

ona tusiesea, ia o le mea lena e aoga ai le i ai o le Minisita e fai ai le fautuaga i 

le Kapeneta, aemaise foi o le Palemene ma lou faaaloalo lava, faafetai. 

 

  FOFOGA FETALAI:  Malo faafetai. Ia tulai mai le sui usufono mo 

Falealili Sasae lau Afioga Fuimaono. 

 

  Afioga FUIMAONO TEO SAMUELU TEO (Falealili i Sasae):  E puupuu 

lava se lagona lau Afioga i le Fofoga Fetalai, manatu foi o le aso ananafi sa 

tele lava sui usufono. Ou te iloa ana afio le Minisita ananafi, e malamalama 

uma ai lava ananafi le tele o fesili. Ia ae o lea ua oo mai i le aso, ia o lea foi ua 

toe lagolago e nisi o sui ia vaega sa tetee ai latou ananafi, ae o au lava ia sa ou 

fia fesili.  

  O le tulaga foi ia o le Check and Balance, o le CEO lea e gafataulimaina le 

aufaigaluega, o lau Afioga e gafataulimaina le CEO po o le Ofisa Sili o le 

Matagaluega o le tulaga o le siakiina. Ae o le fesili, o le a le malosiaga i luga 

atu o lena siaki i totonu o le aufaigaluega i lau Afioga? Pe i ai se isi vaega i 

luga atu? O lona uiga o lea la ua avatu le talosaga, o lona uiga la e tatau ona 

faataga ai foi ma le Suetusi, le Chief Auditor ina ia autilotilo i le faamatalaga 

lava lea e tasi pe afai ua i ai le avanoa e tatala ai i lau Afioga i le Minisita ia 

Vaega uma ia. 

  O le lona lua, aua leaga o lea e tuutalaloa faaupuga ia tatala avanoa mo 

faamatalaga. Ae ou te iloa e faigofie le Tulafono pe ana faapea mai, ina ia 

tatala le avanoa i le Minisita e access ai i luga o le system o lo o faaaogaina e 

le Ofisa o Lafoga aua o le faamalamalamaina o le Tulafono i le aso ananafi, o 

lea lava e access lau Afioga i informations ia pe a manaomia mai le CEO, ia 

ona malaga mai lea o le CEO ma tuuina atu faamaumauga nei ma mea e te 

fesiligia. Ae pau le mea e le o access i ai lau Afioga, o totonu o le system lea e 

faaaogaina. Ia masalo o lou lena tau matau atu ananafi, po o fea le mea lea e 

gata i ai le malosiaga o lau Afioga i le Minisita. 

 

  FOFOGA FETALAI:  Ia, ua maea le saunoaga a le sui usufono.  

 

  Afioga TIALAVEA FEA LENIU TIONISIO HUNT:  Faafetai mo le 

avanoa i lau Afioga. O le access lea e i ai au e gata i le aotelega. O 

informations ia e aumai, o le aotelega o le aofai o aitalafu, a o details o le total 

lena, e leai. E le o access i ai au, ma ou te le access foi i totonu o ni 

computers, o informations lava latou te aumaia, o lena.  

 

  FOFOGA FETALAI:  Ia, ua maea le saunoaga a le sui usufono mamalu, o 

lea foi ua maea faamanino le saunoaga a le Malo. Ae o le a tuuina atu le 

fesili... Lealailepule, se i faapuupuu mai i se minute. 

  Tofa LEALAILEPULE RIMONI AIAFI:  Faafetai lava. E tasi lava le 

vaega lea lau Afioga. O le taua o le Tulafono lau Afioga, o le mea lea e aumai 

atoa lava e le Tulafono lea ou te fia talanoa i ai, o le upu lea o le faatuatuaina. 

E pei e atagia i le Tulafono, e le faatuatuaina le Minisita. 

  O le mea la lena o lea ua aumai nei le tatalaga o le Tulafono, a na ou 

Minisita, ou te faia foi le mea lea. Ia manatua foi o tatou tatou te omai loa i i, 

o le mea muamua e fai o le Tautoga o le Loto Faamaoni. I lou talitonuga, ua 

leva ona tatau... i so o se Tulafono lava, e aumai aiaiga, aumai ai ma le 

puipuiga. O lea e aumai ai i i ma le puipuiga o le Minisita pe a oo ina soli le 

Tulafono. E leai se mea o le Minisita o le Taitai o le Matagaluega ae le mafai 

ona maua sona avanoa, aua a le maua se avanoa o le Minisita e malamalama i 

le Tulafono ma le mea la e tupu e le mafai foi ona avea se tali e malie ai le 

tagata o lo o moomia se fesoasoani. E tasi a la le tala a le Minisita, o i lalo, e 

le faia e au lena mea. Ona faapea loa lea o le tagata, oi a o le a ea le mea na e 

Minisita ai? 

 

  FOFOGA FETALAI:  O lou finagalo la i le aotelega e te talia le Tulafono 

a? 

 

  Tofa LEALAILEPULE RIMONI AIAFI:  A foi o le uiga lena o lau tala 

lau Afioga, leaga its an insult... ae i lou talitonuga, e le taliaina e lou sui 

usufono o au o le Minisita o se Matagaluega ae le mafai e au ona vaai se mea 

o la e tupu i ina ave i ai se fofo mo se faafitauli, a o la e foi e i ai ma le 

puipuiga o au pe a soli e au le Tulafono. Aua le fefe i le sue, a sue sue. A o i 

ina e puipui ai le Minisita mai le soli o le Tulafono a ia fai le faaiuga e tatau 

ona fai. Ma le faaaloalo lava i lau Afioga. 

 

  FOFOGA FETALAI:  Malo faafetai. Ia, ua maea. Tulai mai le Afioga i le 

Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, e toe faaiu atu a upu a le Malo, ma uma atu ai loa tali a le Malo, e le 

toe i ai lava nisi tali, o lea foi ua lata i le 1:00. E i ai le lafoga foi lele e le 

ogatasi ma le talitonuga o le atunuu lenei, o le mea lea e faapea o le agasala le 

masalosalo. E i ai upu a le atunuu e masani ona faamanatu ia i tatou e masani 

ai failauga o le atunuu, “E asa le faiva ae le asa le masalo.” O lona uiga, e le o 

se agasala ae o le gagana a le isi Ekalesia, o le mea lena e igoa o le v-cookie, o 

le virtue, o se mea lelei. 

  Lau Afioga i le Fofoga Fetalai, o le faaiuga lena o le tali atu a le Malo. 

 

  Afioga Faumuina Asi Pauli Wayne Fong:  Lau Afioga i le Fofoga Fetalai, 

faamolemole lava leaga o lea sa taumafai atu i le taimi sa fai ai lauga ae te le i 

aumaia se avanoa. Ia na ona talosaga atu lava i lau Afioga. Ia e puupuu lava 

lau mataupu, i le mataupu lava lea e tasi. Pe maua se avanoa lau Afioga. 

 

  FOFOGA FETALAI:  O lona uiga ua e sosofa le pule a le Fofoga Fetalai? 

  Afioga Faumuina Asi Pauli Wayne Fong: O lena lava e te silafia lau 

Afioga, e leai lava se isi e sili ae ia te oe.... 

 

  FOFOGA FETALAI:  E leai, tali sao mai lava. Ua e sosofa le faaiuga a le 

Fofoga Fetalai? 

 

  Afioga Faumuina Asi Pauli Wayne Fong:  E leai lau Afioga. 

 

  FOFOGA FETALAI:  Ia malie, o Tesema foi toe maua le isi avanoa. Ma le 

isi mea.... 

 

  Afioga Faumuina Asi Pauli Wayne Fong:  E leai, e vave lava le mataupu. 

E talosaga atu i lau Afioga.. 

 

  FOFOGA FETALAI:  Se alofa faapuupuu mai. O lea o le a ou toe tatala atu 

le avanoa ona o le faafofoga tapuai mai a Samoa, i faapea ai ou te tu i le Malo. 

A o le tatou taaloga.... o le tatou Fonotaga e fai i le feavatai. E faapena foi ona 

ou fesoasoani atu ia outou, ae e tuuaiina foi au e le Malo, leaga o lea ua leva 

ona fai lau faaiuga ao lea lava tou te tutulai mai. Se ua ta masani i le tatou 

taaloga, o le isi sui usufono e le maua se manatu a o le lauga a le isi sui 

usufono e maua ai manatu. Ona te i lava lea ua lauga umi ae leai e le o ni ona 

manatu o manatu o le isi sui usufono. Ioe. Ia se i tau faauma mai la nisi 

manatu. 

 

  Afioga FAUMUINA ASI PAULI WAYNE FONG:  Faafetai i lau Afioga, 

e leai e ese foi la i, e le mau manatu ona o nisi tulaga i ina. E pau lava le mea 

ia ogatasi uma ai Minisita uma. O le tatalo atu i lau Afioga, aumai se Tulafono 

e aafia uma ai Minisita ia ina ia mafai ona tatala lo latou silafia i mea a  

Matagaluega, aua e le mafai ona fai toatasi e le isi Minisita ae le mafai ona 

aafia ai le isi Minisita. O la foi e fia silasila Loau ia i mea o lo o faatino e lana 

ia Matagaluega, ae sefe ai lo tatou taimi lau Afioga. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, sa ou faamavae atu, e le toe tali atu le Malo a o le faalavelave la lea ua 

e toe tuua le avanoa. O lea la o le a ou toe tali atu ai. O le Matagaluega lava ia 

o Lafoga ma Tiute, e le o se Matagaluega soifua maloloina e fai ai mea ia. E 

le mafai la ona aumaia le faa-Lafoga e fai ai le faa-soifua maloloina. O mea 

tau lafoga mea la, e ese mamao. O lau toe tali atu lena. O le a ou le toe tali atu 

lava i se isi pe a toe tulai mai. 

 

  FOFOGA FETALAI:  Se i outou alolofa ia, e atili ai ona ta mai se ia outou. 

Malo faafetai Samoa ma lau tapuaiga, e leai o uiga....o mea o Fonotaga 

faatamalii o tupu ma ee o le atunuu. 

 

  Na faamaonia le lafo ma faitauina le Tulafono Tau Faaofi o Teuteuga o le 

Tulafono o le Faafoega o Lafoga 2019 i lona faitauga faalua. 

  FOFOGA FETALAI:  E tusa ai ma Tulafono Tumau o le a tuuina atu le 

Tulafono Tau Faaofi i le Komiti o le Vaega tau le Tamaoaiga mo le iloiloina 

ma toe lipoti mai i le Fono Aoao i se Fonotaga o lumanai. 

  Malo faafetai. E faapena lava ona tatou taufai saili manogi ina ia sua le 

aulapauta ma le aulapatai e a le tapuaiga a Samoa. Ae o avanoa ia o lea e 

mafua ai ona tatou toe faafoi le Tulafono i se Komiti faa-Palemene e iloilo ai 

ma toe lipoti mai i le Fonotaga a le Palemene. Ma o isi ia avanoa e afifio i ai 

sui usufono mamalu o le Palemene faatasi ma le atunuu e ave i ai o latou 

finagalo e fautua ai ma toe aumai foi ma toe lauliliu foi i ai le tofa a le 

Palemene. Silasila i le galuega, ae amuia lo tatou taimi, a o lota faatoa sau o 

ita i le Palemene, e leai ni pre-sitting e leai ni semina, na o le pau lava lea o le 

mea faatoa table mai lava i le taeao, ioe, sau le Tulafono ona tu lea o le Taitai 

o le Malo po o ai, pe tu se isi o le Itu Agai e saunoa ai i se afa itula ae faatoa 

faitau Tulafono a matou foi nei fou laiti. O i ina faatoa maua ai manatu, ae 

amuia tatou o lea e fai le tatou semina ananafi, ia soalaupule ai, o lea foi ua 

alu ma... saunoa faamalamalama Minisita ae o lea lava tatou te faapena. Ae ui 

i lea, o lea lava e faamanatu atu, amuia le tatou taimi o lea ua tele le avanoa, 

ua faafofoga tapuai mai foi Samoa, ua sua le aulapauta sua le aulapatai, o le 

manatu foi e ui lava ina le logo malie i le faafofoga a le Malo i nisi foi o 

fautuaga, ia o manatu lava e lafo atu i lau Afioga i le Palemia ma le Kapeneta 

ina ia toe silasila i ai, pe aoga pe leai, ae fatufatuai ai se Samoa laalaa. O le 

mea la lea, ua maea galuega na faamoemoe mo lenei aso Fono, ou te tapa ma 

le faaaloalo lau Afioga i le Palemia mo se lafo e tolopo ai le tatou Galuega. 

 

 

LAFO MO LE TOLOPOINA 

 

  Susuga Hon TUILAEPA AUELUA FATIALOFA LUPESOLIAI 

LOLOFIETELE NEIOTI AIONO GALUMALEMANA Dr. SAILELE 

MALIELEGAOI:  Lau Afioga i le Fofoga Fetalai e le toe faasilia se upu o 

lena ua saunoa lau Afioga, ma o le agaga foi lena ia te au ma le Kapeneta nei, 

e momoli atu le faamalo i lau Afioga i lou faapalepale. Na o oe foi o lo o 

faatinoina le galuega o le faafoefoe o le Fono, e toatele matou, e tau le 

taofiofia foi i nisi o taimi le naunau, e avea foi le naunau e sese ai se matou 

taga e fai. 

  Faamalo foi i sui usufono o le Palemene e le gata i lena itu ae faapena foi 

lenei itu toatele i le fefaaaliaiga o taofi. A faapea uma a tatou Fonotaga o 

manaia tele, e fai lava i le tulaga o le talitalie, avatu aumai ma faagasolo lava 

le soalaupulega o mataupu i le tofa loloto ma le faautaga mamao. Ia o lea foi 

la ua tatou taunuu ai i nisi o faaiuga, e le aveesea lava le mea moni, o lo o afio 

le Atua i le mea nei, e pei lava foi ona moni i fetalaiga a lo tatou Alii, so o se 

mea lava e tautau ai Lona Suafa, po o se toa 2 po o se toa 3, o lo o lotolotoi ai 

foi ma aumai ai manatu, musumusuina outou finagalo i le soalaupuleina o 

mataupu. E le faigofie Tulafono e 3 sa tatou soalaupuleina nei, ona e oooo 

lava i soifua galue o tagata o le tatou atunuu aemaise fanau laiti o lo o tau 

aoaoina, o taitai ia o Samoa i le lumanai. 

  O lea foi ua e toe faamanatu e tele nisi mau avanoa i le alu atu o le Tulafono 

Tau Faaofi lenei i a outou Afioga i Komiti o lo o faafeagai ma ia foi tiute, o le 

valaauina o le atunuu e gasolosolo mai e toe molimoli mai o latou finagalo pe 

toe i ai nisi teuteuga e toe fia fai a o lea lava ua faaali outou taofi i le Maota 

nei i nisi o mataupu e tatau ona oooo i ai le Tulafono. Ia o outou mama na, ia 

fesoasoani atu le Atua i o outou finagalo faaauupegaina aua le soalaupuleina o 

Tulafono o le a faafoe ai lo tatou atunuu i vaega e pei ona tatou talanoaina. 

  Lau Afioga i le Fofoga Fetalai ou te faatu le lafo,   Ina ia tolopoina nei 

Taualumaga a le Fono Aoao seia aulia le Aso Lua, 17 Tesema 2019. 

 

  Faaluaina e le Sui Palemia, Minisita mo Tina ma Tamaitai, Atinae o Nuu ma 

Afioaga ma Agafesootai ma le Minisita mo Galuega, Felauaiga ma Atinae 

Eseese. 

 

  Na faamaonia le lafo. 

 

  FOFOGA FETALAI:  Ua malele foi ma saunoa lau Afioga i le Palemia e 

faapena ona asu vaimalu i le faafofoga tapuai mai a le atunuu, o galuega foi e 

faapena ona fai totoe i lea itu ma lea itu e maua ai le nofo lelei ma le nofo 

fealofani a sui usufono mamalu uma o le Palemene, aemaise o lau tapuaiga ua 

manuia ai le Fonotaga i lenei aso. 

  E i ai le manatu avea ia lou leo e fai ma fofoga taumomoli o le Afioga i le 

Palemia, le Kapeneta ae faapea foi Minisita Lagolago ma Taitaifono o Komiti 

faa-Palemene ma sui usufono mamalu o le Palemene ae a lele e afifio mai ma 

susu mai Ofisa Sili o Pulega o Matagaluega ma Faalapotopotoga a le Malo, i 

le aso Sa a sau o le aso faapitoa mo fanau, alo ma fanau mo le latou aso Sa 

paepae, e fai au ma sui e momoli atu ai le faamanuiaga, ia manuia le aso Sa 

paepae o alo ma fanau a le atunuu, avatu i ai lo outou soifua aemaise foi o le 

matou ola, ia ao lelei tauloto ina ia faamalieina le faafofoga ma le matau a 

matua, a o faapena ona outou alo i lo outou aso faapitoa. 

  Ae tatou te le i tolopo, ou te faaiuina le tatou Fonotaga i se tatalo. 

 

 

  Na tolopo Taualumaga a le Fono Aoao i le itula e 12:44 i le aoauli seia 

aulia le Aso Lua, 17 Tesema 2019 i le itula e 9:00 i le taeao e tusa ai ma 

Polokalame o Fonotaga a le Palemene 2019/2020. 


